
ХҮҮХЭД БАГАЧУУД АА

	 

	Хүүхэд багачууд аа, эрхэм та нартайгаа олон жил ханилж, бие биеэ ойлгодог болсон эгч нь энэ удаа өгүүллэгийн шинэ номоо өргөн барьж байна. 

	Энэ ном бол бага хүүхдийн хөгжилтэй, гэгээн амьдралаас сэдэвлэн бичсэн бяцхан өгүүллэгүүдээр бүрэлдсэн юм. Энд малчны хотонд төрж өссөн хүүхэд бол хар багаасаа хурга, ишиг, ботго, тугалтай тоглож, ирээдүйн их амьдралынхаа тухай ухаарч, түүнд үнэнч байхыг хичээдэг. Хот суурин газар төрж өссөн хүүхэд бол орчин тойрныхоо хөгжилтэй сонин амьдралаас ухаажиж, тэр замаар цааш замнахыг хүсдэг. Ер нь хүүхэд бол төрж өссөн, тойрч байгаа хүмүүсээсээ амьдралыг ойлгож авдаг. Миний өгүүллэгүүд энэ бүхнийг та нарт хэлж өгнөө. Бас хорвоо ертөнц, байгаль орчин та нарт их зүйлийг ойлгуулна. 

	Миний энэ номд хүмүүсийн мөчид ойлголт, хайр гамгүй хатуу гараар сүйрч байгаа дэлхий ертөнцөө аврахын төлөө нар, сарны хүүхдүүд зочлон ирж байгаа тухай ч өгүүлнэ. Жирийн адгуус, нохой, бут хамхуул ч хүүхдүүдтэй нийлж газар дэлхийгээ хайрлан хамгаалахын төлөө тэмцэж байгаа явдал ч энэ номд бий. 

	Хүүхэд дүү нараа уншихын өмнө урьтаж олон юм хэлээд яах вэ. Та нар минь энэ номыг гэгээн оюундаа толилон тунгаахыг хүснэм. 

	Номын ариун цагаан буян дэлгэрч Номч мэргэн хүүхэд улам олширтугай!

	Шаравын Энхбаяр

	2016 он

	 


ТЭМЭЭНИЙ НҮҮДЭЛ

	 

	(Багын чулуун тоглоом)

	 

	Хангай нутгийн айл болохоор ч тэр үү, манайхыг тэмээтэй байсан гэхээр хүмүүс итгэдэггүй юм. Тэр тусмаа намайг "Мянган тэмээ хариулдаг байлаа” гэвэл “Битгий залаад байгаарай” гэх хүн захаас аваад тохиолдоно. Тэгэхээр нь гайхал үл итгэгч нарт би “тэмээтэй байсан” гэдгээ ойлгуулах гэж улам бүр хорхойсно. Томчуултай ч юу ярих вэ, хүүхдүүдэд бол үгийн үзүүр сэжүүр гаргаад орхиж болохгүй учир ямар сайндаа л хаврын амралтаар нь төрсөн өссөн нутгаараа бяцхан аялал зохиож, бага насныхаа чулуун тоглоомыг үзүүлж явах вэ дээ!

	Чин үнэнийг хэлэхэд чулуун сүрэг маань л манайхыг тэмээтэй байжээ гэдгийг батлахаас бус амьд тэмээ ч ер нүдний гэм болж дээ, хөөрхий!

	Эцэг маань улсын нэр цуутай сайн малчин гэгдэж байлаа. Түүнийг нь гэрчлэх шагналын гоё эрээн майхан одоо ч бий! Эдүгээ амьд сэрүүн байгаа хуруу дарам цөөхөн буурал “Эцэг чинь маш сонин хүн байсан юм шүү” гэж ярьдаг нь өргөн цэнхэр хангайн доторх бяцхан хүрэн говьд тэмээ өсгөн малладаг ганц айл байсантай нь ч холбоотой асан юм болов уу даа хэмээн бодогдоно. 

	Их говийн тэртээ цээлд тэрүүхэндээ хангай гэмээр бяцхан баян бүрд байдаг шиг өргөн их хангайн хаа нэгтээ жаахан жаахан говь байх бөгөөд Шаравынх гэдэг хангайн айл тэр хэсэгхэн говийн нүдийг олж тэмээ хэмээх тэнгэрлэг сүргийг өсгөдөг, энэ онцлогоороо ч эцэг минь сайн малчин алдрыг хүртсэн байж болзошгүй. 

	Анх нүдээ нээхэд минь цацаг чимэг болсон ув улаан ногттой цав цагаан ботго харагдсан болоод ч тэр юм сан уу, хар нялхаасаа би тэмээнд хайртай болжээ. Эдүгээ санавал тоглоом маань зөвхөн тэмээ л байлаа. Ижийгээ өглөө ингээ саахаар гарахад би бас “саальдаа” гарна. Надад нялх ботготой, учиргүй их сүүтэй хэдэн сайхан “ингэ” байсан. Ижийгээ сүү хөөрүүлэхэд би мөн л сүүгээ хөөрүүлнэ. Эцгийгээ өглөөд тэмээгээ бэлчээрт гаргахад би мөн л тэмээгээ урд “говь” руу гилнэ. Урд говь гэдэг; маань дэрстэй жаахан хонхор л доо! Өдөржин чулуун тэмээдээ (яг л эцэг шигээ) хужирт оруулж, усалж тордоно шүү дээ. Чулуун сүргээ хээрийн боохойноос хүртэл хамгаалдаг байлаа. 

	Манай Хайлаастын амны эхээр нэг боохой орж ирээд тэмээ рүү мяраасан боловч хүрэн буурт хэмхлүүлэх шахаж сүүл хавчин зугтаасан тухай ярьцгаадаг болов. Түүнээс санаа авч эгээ л чоно шиг хэлбэртэй байж болохоор нэг зэгэл хөх чулуу олоод амандаа муухайгаар улин, чулуун сүрэг рүү мөлхөв. Миний тэмээд “үргэж” байх шиг байлаа. Тэгэхээр нь “боохойгоо” орхичхоод тэмээн дотроосоо хүрэн буураа авч гайхал нөгөө чоно руу тоос манарган дайрчихлаа. Одоогийн хэлээр бол буянт сүрэгт халдсан булай муу саарал “будаа” болж байгаа нь тэр байхгүй юу даа!

	Цаг цагаараа байсан сан бол би гэдэг хүн чулуу биш жинхэнэ тэмээтэй, аав, ижий шигээ олон тэмээтэй сайн малчин явах байсан буй за!

	Өдөржин чулуу түүнэ. Хайлаастын амны аарагт янз бүрийн чулуу элбэг, бүр хоёр бөхтэй тэмээ шиг хавтгай чулуу зөндөө олдоно. Тэмээ минь ингэж өдөр өдрөөр өссөөр байлаа. Манайд ирсэн хүмүүс:

	— Шаравын тэмээ жил өнжөөд ботголдог байхад энэ Энхээгийнх өдөр бүр ботголдог бололтой юм уу даа! Охин чинь яасан олон тэмээтэй болоо вэ? Энээхэн хавьдаа төдийгүй ээрэм говьд ч Энхээгийнх гэдэг айл (чулуун гэрийг маань ингэж нэрлэсэн хэрэг) тэмээгээрээ толгой цохих байх аа! хэмээн ярихад миний хөөрцөглөдөг байсныг яана. 

	Энэ нь ганц миний сайных бус охиноо тэмээчин болоосой гэж боддог байсан эцгийн минь “хичээл зүтгэл” ч их нэмэр болсон болов уу? Оройд тэмээгээ хотлуулахаар ирэхдээ зөндөө “тэмээ” өвөртлөөд ирнэ. Тэр бүхнийг би сүрэгтээ нийлүүлнэ. 

	— Нэг удаа томоос том өөхөн цагаан чулуу авчирснаа үзүүлээд:

	— Яг манай цагаан буур шиг хэлбэр дүрстэй байгаа биз гэж билээ. Түүгээр би буур тавьсан. Тэгээд ч хэд хэдэн бууртай болохгүй бол ингэ, охин тором, ботго маань тоо алдталаа өссөн байлаа л даа! Тэмээ өсөөд ирэхээр бэлчээр сэлгэх, услах, ноослох гээд сааль сүүний ажил хүртэл гүйцэгдэхгүй их болдог юм билээ! Хэдий тоглоом ч гэсэн мал л гэж итгэж байгаа болохоор мал, тэгээд л “мянга” гэдэг тоо жаахан охинд бүгдийг маллахад үнэхээр нүсэрддэг юм санжээ.

	Манай Хайлаастын амны эхээр нэг боохой орж ирээд тэмээ рүү мяраасан боловч хүрэн буурт хэмхлүүлэх шахаж сүүл хавчин зугтаасан тухай ярьцгаадаг болов. Түүнээс санаа авч эгээ л чоно шиг хэлбэртэй байж болохоор нэг зэгэл хөх чулуу олоод амандаа муухайгаар улин, чулуун сүрэг рүү мөлхөв. Миний тэмээд “үргэж” байх шиг байлаа. Тэгэхээр нь “боохойгоо” орхичхоод тэмээн дотроосоо хүрэн буураа авч гайхал нөгөө чоно руу тоос манарган дайрчихлаа. Одоогийн хэлээр бол буянт сүрэгт халдсан булай муу саарал “будаа” болж байгаа нь тэр байхгүй юу даа!

	Цаг цагаараа байсан сан бол би гэдэг хүн чулуу биш жинхэнэ тэмээтэй, аав, ижий шигээ олон тэмээтэй сайн малчин явах байсан буй за!

	Өдөржин чулуу түүнэ. Хайлаастын амны аарагт янз бүрийн чулуу элбэг, бүр хоёр бөхтэй тэмээ шиг хавтгай чулуу зөндөө олдоно. Тэмээ минь ингэж өдөр өдрөөр өссөөр байлаа. Манайд ирсэн хүмүүс:

	— Шаравын тэмээ жил өнжөөд ботголдог байхад энэ Энхээгийнх өдөр бүр ботголдог бололтой юм уу даа! Охин чинь яасан олон тэмээтэй болоо вэ? Энээхэн хавьдаа төдийгүй ээрэм говьд ч Энхээгийнх гэдэг айл (чулуун гэрийг маань ингэж нэрлэсэн хэрэг) тэмээгээрээ толгой цохих байх аа! хэмээн ярихад миний хөөрцөглөдөг байсныг яана.

	Энэ нь ганц миний сайных бус охиноо тэмээчин болоосой гэж боддог байсан эцгийн минь “хичээл зүтгэл” ч их нэмэр болсон болов уу? Оройд тэмээгээ хотлуулахаар ирэхдээ зөндөө “тэмээ” өвөртлөөд ирнэ. Тэр бүхнийг би сүрэгтээ нийлүүлнэ.

	— Нэг удаа томоос том өөхөн цагаан чулуу авчирснаа үзүүлээд:

	— Яг манай цагаан буур шиг хэлбэр дүрстэй байгаа биз гэж билээ. Түүгээр би буур тавьсан. Тэгээд ч хэд хэдэн бууртай болохгүй бол ингэ, охин тором, ботго маань тоо алдталаа өссөн байлаа л даа! Тэмээ өсөөд ирэхээр бэлчээр сэлгэх, услах, ноослох гээд сааль сүүний ажил хүртэл гүйцэгдэхгүй их болдог юм билээ! Хэдий тоглоом ч гэсэн мал л гэж итгэж байгаа болохоор мал, тэгээд л “мянга” гэдэг тоо жаахан охинд бүгдийг маллахад үнэхээр нүсэрддэг юм санжээ.

	Манай нутагт надаас өөр хүүхэд дан чулуун тэмээгээр тоглодог байсан эсэхийг би мэдэхгүй, Шаравынхаас бусад айл тэмээгүй, тэр бүү хэл тэмээнээс морь, нохой нь хүртэл айдаг асан болохоор хүүхэд нь лав тэмээгээр нааддаггүй л байсан болов уу!

	За энэ ч яах вэ. Манайх нутаг сэлгэн нүүх боллоо. Эцэг, ижийтэй хамжин гэр бараагаа ачаалж эхлэв. Энэ мөчид “манайх” гэдэг айл бас нүүх хэрэгтэй гэсэн бодол орж ирэв. Чингээд чулуун гэр, чулуун сүрэг рүүгээ яаран гүйлээ. Эцэг миний сэтгэлийг тэр даруй мэдсэн бололтой араас дуудаад:

	— Энхээ минь хүрээд ир ээ! Охиноо яалаа гэж нутаг дээр үлдээх вэ! Хамт нүүлгүй яах вэ! гэсэн юм. Эцгийн тэр үг одоо ч сонсогдсоор...

	Чингээд аав хоёр том араг дотор нарийн цагаан эсгий дэвсэж, тэмээг маань нэгд нэгэнгүй түүж хийв. Бас нэг сээзгийд гэрийг минь “буулган” ачааллаа. Тийнхүү гэр, тэмээн сүргийг өнгөрсөн хавар сурган номхруулсан цагаан тормонд тэгнээд хөсгийн сүүлд эхийн нь сүүлнээс бурантгаар холбов. Намайг өндөр улаан атны нуруунд сэвхийтэл өргөн суулгалаа.

	Ингэж “Хөөг хөөг” гэсэн эцгийн зөөлөн дуугаар хоёр гэр ачаалсан нүүдэл алгуурхан хөдөлснийг тодоос тод санаж байна. Нэг нь Энхээгийнх, ачлагынхаас бусад тэмээ нүүдэл даган явахад харин миний тэмээн сүрэг цагаан торомны нуруун дээр явж байлаа.

	Би хоёр сүүдрийг харж явсан юм. Чулуун гэр, мянган чулуун тэмээг данхайтал дааж яваа цагаан торомны алхаа хангайн сүрлэг уул шиг том хүрэн атны нуруунд хоёр бөхнөөс нь үл ялгарах өөрийнхөө сүүдрийг харж явлаа. Би болбоос тэмээний нуруунд ургасан нэг бөх билээ!

	Хайлаастын амнаас нүүсэн тэр л нүүдлээс хойш Энхээгийнх дахин буурь сэлгэсэнгүй! Өөрөөр хэлбэл сургуульд орсноос хойш чулуун гэр минь дахиад нүүдэл хийсэнгүй! Тэмээн сүрэг минь ч өссөнгүй! Гэвч миний тэмээд бэлчээртээ үлджээ. Шавь нартаа үзүүлсэн гэрч баримт маань тэр юм. Харамсалтай нь өөрийн гэх жинхэнэ тэмээг хүүхдүүддээ харуулж чадаагүй! Алтан сайхан тэмээд минь хаашаа нүүчих ээ вэ?!

	 


ШҮТЭЭН

	 

	Намайг цав цагаан орчин ахуй нөмөрчээ. Зөвхөн намайг ч нөмөрсөн бус орчлон буйгаараа цагаан. Орой нь үл харагдах цаст цагаан уулсын оргилыг цалин мөнгөн үүлс ороожээ. Хажуухнаас минь цагаан горхи урсана. Голоор мөнгөлөг хайрст загас жараахай сүлжилдэнэ. Хөлийн дэргэдүүр энх мөнхийн бэлгэдэл цагаан уул цэцэг цагаан салхиар наадан найгана.

	Огторгуй нилдээ цагаан бөгөөд хурган цагаан үүлнээс цагаан бороо хэсэг зуур асгарснаа тал дугуй цагаан солонго нумран, зүүн зүг цагаан унага цахилан одлоо. Агшин зуурын хур бороонд угаагдаж зунгагаасаа салсан хонин сүрэг хаа сайгүй сувдран бэлчинэ.

	Дөрвөн зүг, найман зовхис, дээр дор бүгд нийлээд арван зүгийг ажвал дун цагаан ажээ. Ажваас нэгэнтээ шөнө болсон байлтай атал өдөр мэт гэрэлтэй. Тэртээ дээр гялалзах тодын тод одны зүгээс зогдроо намируулсан цагаан тэмээтэй нэгэн намайг чиглэн тэшүүлсээр наашлан наашлан ирж буйг би гэнэт анзаарав. Энэ маань хэн байдаг билээ? Тэмээний ногтыг чимэглэсэн гурвалжин улаан даавуун хэлнүүд галын дөл шиг улалзаж, тэмээ хөлөглөсөн өвгөний урт цагаан сахал сансрын салхинаа намиран хийсэх нь сэтгэлд нэг л танил дотно шиг санагдах нь юу вэ? Энэ буур, энэ хүн хэн бэ?

	Миний багад манайд байсан улаан ногттой цагаан буур биш гэж үү? Унасан эзэн нь бас миний аав биш гэж үү? Мөн байна. Яах аргагүй мөн байна.

	Тэд аль эрт бурхны оронд одсон шигээ тэнгэрээс бууж ирлээ гэж үү? Би шинэ жилийн цасан охин мэт цасны ширхэг бүхий нимгэн даашинз өмсжээ. Гэвч даарахыг үл мэдэн цасан хунгар дундуур өвөө аавыгаа гар тосон угтаж гүйлээ. Аав маань холын аянаас ирдэг шигээ нүд дүүрэн инээмсэглэсээр дөтлөх зуураа тувт “Охин минь, охин минь” хэмээн үглэсээр байх бөгөөд түдэлгүй дуу, царайгаа гэнэт хувирган:

	— Миний охин шүтээнээ хөдөлгөчихжээ гэв. Чингээд намайг үнссэнгүй, тэвэрсэн ч үгүй яг л ирсэн шигээ тэртээ алсад гялалзах мөнөөхөн тод одныхоо зүг хөөрөн одоод хязгааргүй огторгуйн мандалд уусан шингэх нь тэр ээ!

	Тэнгэрлэг явсан аавын маань сүнс тэнгэртээ л байдаг хэмээн итгэж байсан боловч нүдэнд үзэгдэх дүрээр ийнхүү хүрч ирээд захиас үгээ хэлнэ чинээн зүүдэлж ч байсангүй.

	— Аав аа! Аав аа! Намайг аваад яваач дээ! Би тантай хамт тэнгэрийн оронд очмоор байна гэж их дуугаар орилон хашхирч хойноос нь гүйх гэсэн боловч хоёр хөл хөдөлсөнгүй. Яс яйртал өвдөж байх ажээ. Нүдээ алгуурхан нээвэл цав цагаан орчинд хөвөх мэт байлаа. Зүүд үү, үнэн үү гэдгээ ялгаж мэдэхийн тулд хөдлөх гэсэн чадсангүй. Нүд өөрийн эрхгүй анилдаж, зовхи хүндрээд туухай зүүчихсэн мэт. Хаа нэгэн газар хүмүүсийн дуу бүдэг сонстоно. Чагнаархвал:

	— Ашгүй сэргэж байна. Уух юм өгье гэх авиа сонсогдлоо. Би хаана ирчихсэн юм бол оо? Хана, тааз цагаан. Хөнжил, дэвсгэр бүгд цагаан.

	Миний орны хажуугийн орон дээр хөл нь сойлттой, толгой, гараа цагаан самбайгаар ороосон хүн хэвтэж буйг бодвол би эмнэлэгт хүргэгдэж ирснээс зайлахгүй. Бүлээн цай балгасны дараа нүд сэргэхэд харвал баруун хөл минь шохойтой сойгдсон юм шиг байв.

	Өнгөрсөн болгоныг нэхэн санах гэж бодсон боловч бас л чадсангүй. Алс тэртээх одод, цагаан буур, буурал аавтай минь эгээ адилхан өвгөн... цасан охин... шүтээн... аавын минь бор авдар... Тийм ээ, тийм, өвөөд маань нэг бор авдар байсан, одоо ч байгаа л даа. Саналаа, саналаа! Өвөөгөө өөд болсноос хойш хэн ч гар хүрдэггүй байсан тэр авдрыг нээж салхи оруулахаас зүрхшээн онгойлгоогүй хэдэн жил болсон юм сан. Тэгээд өнгөрсөн цагаан сарын өмнө тагийг нээж билээ. Үнэндээ ч амин гол нь болсон ганц охиноос нь өөр сайх авдарт гар хүрэх хүн байхгүй л дээ. Авдар дотор өвөөгийн ирвэсэн дотортой дээл, гучин хоёр угалзтай луучин гутал, хадагт боосон хас тамга, улсын сайн малчны анхдугаар, хоёрдугаар зөвлөгөөнд оролцсон алтан үсгийн үнэмлэх, том гарын мөнгөн аяга, хазаар, хурдан морины хусуур, хусуурын дор шар, ягаан өнгийн торгоор баринтагласан нэг судар гарлаа.

	Аав маань төвөд, уйгуржин бичигтэй, эрт цагийн баахан ном, судартай сан. Тэнгэрт халихаасаа өмнө эмээтэй хот орж бараг бүх ном судраа Ганданд өгснийг бүдэг, бадагхан санав. Аав маань юуны учир нэг судрыг торгонд баринтаглан авдрынхаа ёроолд хийж үлдээсэн юм бол? Хамгийн гол шүтээнээ надад үлдээсэн хэрэг. Би судрыг авдарт буцааж хийхдээ хазгай хэлтгий ч юм уу эргүүлээд тавьчихсанаас зайлаа гэж үү?! Лав тэгсэн хэрэг!

	Тэгээд яалаа? Цагаан сарын шинийн хоёронд Улаанбаатарт ажлаар ирээд ахындаа буухын тулд урт улаан автобусанд орсон, үгүй ээ, орж чадаагүй, цангасан мал шиг дайрлан зүтгэх олны хөлд дайрагдан унасан. Автобусны дугуй миний хөл дээгүүр өнгөрсөн юм болов уу?

	Баруун хөл дахиад л янгинан өвдлөө. Нүдээ анив. Дун цагаан орчлон. Улаан цацган ногттой цагаан буур, цал буурал аав, хоёр өнгийн торгоор баринтагласан бяцхан судар... цааш санах гээд бас л чадсангүй.

	1994 он. 2-р сар


"ГАЛЗУУГИЙН ЭРГЭН ТОЙРОНД

	Зуны дунд сарын нохой гаслам, бөөлжис цутгам халуун өдөр. Хорь гаруйхан настай, өндөр биерхүү, цайвар цагаан царайтай хараажаар сайхан залуу дээрээс шарах нар, дэргэдээс үглэн дуулах хүмүүсийн яриа хөөрөөг үл анзааран хашхичиж гууглах нь үнэнхүү чихэнд тээртэй аж. Залууг бугын элдүүр ханасан торгомсог зөөлөн цагаан сураар морин тэрэгний хусан аралд баглан хүлжээ. Түүний бие хүлээсний ороор гувруутаж, цус шүүрчээ.

	Нутаг нугынхан нь “Хайран сайхан залуу” гэж хайлан харамсана. Гэлээ ч муу хөгшин эхээс нь өөр зүрхээ зүсүүлэх хүн ховор л бололтой. Дээлтэйгээ хатаж буй амьтан эхээс өөр хэн байх сан билээ.

	Өнгөрсөн хэд хоногт хүү, ээж хоёр хэлэн дээрээ юу ч тавьсангүй. Хүний зовлонг хуваалцдаг нэгэн байхад юу болов гэж дурлан шохоорхдог хүмүүс ч байх. Нэг их том ший янгуу болж байгаа юм шиг хавь орчныхон гүйлдэн ирцгээжээ. Ээж:

	— Эсгий хийх газар нохой хэрэггүй, та нар зайлцгаа! гэж хүүхдүүдийг хөөж явууллаа. Тэд гомдолтойхон буцацгаана. Дотроо бол “Энэ ахыг хаашаа авч яваа юм бэ. Сайн ах шүү дээ” гэж өмөөрсөн нүдээр харцгаана. Лам нар ирснийг бодвол хойдохыг нь даатгаж, эцсийн замд нь үдэж буй гэлтэй. Ангир шар лам нар хүйтэн айраг сөгнөж, хонх дамар дуугарган ямарваа нэгэн ном айлдана. Бурханы ном уншиж байгаа газар буян боддог нь ёс. Хамар хашааны хүмүүс залуугийн амь нас, ирээдүйн хувь заяаг даатган чадал чинээгээрээ өргөл барих ажээ.

	— Хайран сайхан залуу ямар үйлийн үрээр ийм болдог байна?

	— Гай газар дороос гэдэг л энэ байх даа! хэмээн халаглацгаана. Энэ бүхнээс “Эвий муу хүү минь бурхан багшийн ивээлээр өршөөгдөх болтугай” гэсэн ээжийн дуу тодоос тод, зүрх шимшрүүлэн сонстоно.

	Морин тэрэг хөдлөв. Энэ сацуу ээж “Хүүгийн минь оронд зөнөсөн хар толгой намайг эрлэгт аваачаач дээ” гэж орилон чарлалаа. Хэнээс ч юм, юунаас ч юм хэдэн мойног хуруугаа дээш сарвайн хүүгийнхээ амийг гуйж, өршөөл эрж байх ажээ. Тэгтэл хүү:

	— Ээж минь дээ, ээж минь! Энэ хорвоогийн дэнлүү-Алтан нар та биднийг төдийгүй нохойн цагаан жогорхойн дээр ч алаггүй адилхан тусдаг биш үү! Та сэтгэлээ хатамжил! Хүү чинь үнэндээ галзуу биш шүү! хэмээв. Энэ үнэн гэдгийг эргэн тойрныхон бүгд мэддэг байж.

	Зүс царайг нь үзээгүй аль дивангарт хэлмэгдсэн өвөөгийнхөө төлөө, зүдэрч элж явсаар амьдын жаргал амсаагүй аавынхаа төлөө, хөөрхий муу ээжийнхээ төлөө хөөцөлдөж, түмэндээ цуурч явсаар эцэст “Галзуу” гэдэг айхавтар эмгэг авсан нэгэн болой.

	— Хүү чинь үнэндээ галзуу биш шүү гэсэн хүүгийн амнаас цагаан хөөс цахарч, нүд нь хорсолтойгоор гялалзаж, эргэн тойрныхоо юм бүхнийг тасчин хаяхад бэлэн мэт байлаа.

	 

	1999 он


ХАЛУУН УРСГАЛ

	Бурмааг гэртээ орж ирэхэд аав нь:

	— Нөгөөх чинь бас л хүрээд ирээ юу? гэж асуув. Охин эцгийн энэ үгнээс үхтлээ ичлээ. Өвчтэй, хэвтрийн эх “нөгөөх чинь” гэсэн үгийг сонсоод:

	— Айгаад, ичээд байдаг юм уу даа, зайлуул! Ороод ир! гэж хэлэхэд яадаг юм бэ? Ер нь Даш чамаас л цэрвэдэг байх шүү! Адайр муухай аашаа татаж байвал таарна гэж үглэх нь охиноо өрөвдсөн, эр нөхрөө зэмлэсэн, бас бага ахуй насаа дурсан санасан өнгө илэрхий!

	Бурмаа зовсноосоо болоод аргал оруулахаар яаран гадагш гарав. Нүднийхээ булангаар “нөгөөхөө” хяламхийн харвал ирдэг л газраа ирчихсэн, морио урьдын адил чөдөрлөж идүүлээд, өөрөө эмээлээ дэрлэн хэвтэж байх бололтой.

	“Ингэж хаяанд ирж хэвтээд байхдаа яадаг юм. Яасан ичиж үхмээр юм бэ? Сүрэнхүүгээс ганц мөсөн түлэгдэж байна даа. Зүгээр адуу мал сурагласан болоод ороод ирж болмоор сон. Ямар хачин залуу вэ” гэж бодов. Чингэтэл Сүрэнхүүг гэрт ороод ирнэ гэдэгт Бурмаа итгэхгүй байлаа. Гэмт хүн гэлбэлзэнэ гэгчээр ижий, аавыг харуутаа л нүүрэнд нь гал шатаж орхино. Хээр ганцаар надтай уулзахдаа ув улаан болчихдог юм чинь яаж давхиад орж ирэх юм бэ? гэж бодохуй хамаг цус нь дээш хөөрч, хоёр хацарт гал ноцох шиг боллоо. Алгаараа хацраа үрээд хэдэн аргал хормойлон гэртээ орвол аав хүрлийж харлаад дуу шуугүй тамхи баагиулан сууна. Ээж өндийгөөд:

	— Гомбын бага хүү чинь хар нялхын ичимхий харламар байгаа юм. Яая гэсэн халуун өдөр хургатай хөөцөлдөж явахад нь манайд ороод аяга хүйтэн хярам залгилчих гэхэд ичээд гүйгээд явчихдаг нэрэлхүү банди байсан. Бурмаагийн бариувчийг угаагаад хошлонд өлгөчихсөн үеэр гэрт орж ирнэ ээ гэсэн номгүй! Яадаг байсан юм, бүү мэд гэж ярив. Тэгтэл аав ам нээж:

	— Үхсэний нь нэрэлхүү, ичимхий байх вэ. Зориггүй муу эр л байхгүй юу. Өнгөрсөн хавар зүүн толгойн энгэр дээр ирж, эмээлээ дэрлэж хэвтсэнээс хойш энд хэдэн ч удаа хонов доо. Эр хүн болж, эхнэр хүүхэн эргүүлэх санаатай болсон юм бол давхиад орж ирэхэд яана. Хэдий хэдэр ядар ааштай ч гэлээ, хүний хүүхдийг би хөөж туухгүй. Золиг дээр очдог юм бил үү дээ! Байна уу, хар хө! гэж хэлэв. Бурмаа:

	— Яах юм гэж хэлээд үүд хаян гарлаа. Урьд өмнө ийм халуун яриаг аав, ээжийн амнаас сонсож байгаагүй учир ичихийн дээдээр ичжээ. “Хачин амьтан бэ, чи явж үзээч! Ядахдаа далд газар очиж хэвтээч!” гэж Сүрэнхүүгийн байгаа энгэр лүү хялалзан үглэв. Бас “Маргааш Хужирт руу тэмээнд явна. Тэгэхэд очиж уулзаач” гэж хэлэв. Энэ бүхнийг Сүрэнхүү хэрхэн сонсох билээ. Тэр Бурмаагийн байн байн орж гарахыг, хааяа өөр лүүгээ харж байхыг ажиглан суусаар байлаа. Сүрэнхүү “Авдар” гэж нэрлэдэг дөрвөлжин хадан дээр шовойгоод сууж буй нь эл үдшийн жаргаж буй нарны улбар туяанд тодоос тод харагдана. Тэндээс Бурмаагийн зүг ямар нэг халуун урсгал зогсоо чөлөөгүй урсан ирж, бүхий биеийг нь түлж шатааж байх мэт.

	Ийнхүү Бурмаа хэсэг зогсоод гэрт орохдоо:

	— Яваад өгсөн байна гэж худал хэлэв.

	— Аав очиж болохгүй. Сүрэнхүү аягүй бол зугтаана. Хамаг амьтны ад шоо болж, насандаа уулзаж учрахгүй юм болно хэмээн айжээ. Бурмаа дахиад гарсангүй. Аав ч гарсангүй. Орондоо орсон Бурмаагийн нүдэнд Сүрэнхүү “Авдар” дээрээсээ босоод нуруу үүрэн хойш урагш холхин алхаж явах шиг, суниаж байх шиг, тэгснээ эмээлээ дэрлээд хэвтээд өгөх шиг, нэг их санаа алдах шиг, хөдөлгөөн бүхэн нь харагдсаар байлаа. Юуны учрыг бүү мэд аав, ижийгээ сэртэл санаа алдаад өөрөө ичлээ. Гомбо, Даш хоёрынх олон жил айл саахалт нутаглаж, ижий ахай болсон боловч, ялихгүй наймаанаас хөндийрөн нутаг салсан юм санж. Хоёр өрхийн эзэн бие биедээ үг чулуудан:

	— Танай үүдээр насандаа шагайхгүй!Үр хүүхдээ ч шагайлгахгүй гэцгээсэн байж. Сүүлд гэм зэмээ ойлгоцгоосон ч тэр удаагийн халамцуу мунхаг үг хэн хэний нь сэтгэлээс гарсангүй. Бурмаа, Сүрэнхүү хоёрын бодолд ч бий.

	Бурмааг гадаа байхад аав, ээж хоёр энэ тухай ярилцжээ. Тэгээд зогссонгүй, бага насны явдлаа ч хүүрнэж байж.

	— Чи Гомбын бага хүүг зориггүй муу гэж зэмлээд яах вэ. Манайд ямар амьтан ирснийг чинь мэднэ шүү! Надад хайртай гэж ганц удаа хэлээгүй биз дээ!

	— Тэгэхдээ л Сүрэнхүү шиг хаяанд чинь эмээлээ дэрлээд хэвтээд байгаагүй байх шүү.

	— Олон бодын авлагатай амьтан шиг тулганы захад царай алдаж суугаад, ёстой нойтон хамуу шиг салахгүй байсан! Өрөвдөөд...

	— Өөр яах байсан юм бол доо! Одоогийн залуучууд шиг тэвэрч үнсээд, кино шийнд урьж, гуанзанд хоол авч өгөөд, элдэв нялуун үг хэлээд, халгаах янзгүй бол хутга тулгах нь халаг дүвчигнээд байх байсан гэж үү? Ийм ил цагаан хүмүүсийн дотор сэтгэлд өчүүхэн бага юм байдаг байх! Харин тэр дуугүй дурлалын цээжин дотор багтаж ядсан их юм байдаг болов уу?

	— Тэгээд чи Сүрэнхүүг яах гэж зэмлээв? Чамаас ямар ялгаа байна даа?

	— Орж ирээд олон бодын авлагатай амьтан шиг суучихгүй яагаа вэ гэсэндээ л тэр!

	Ийнхүү ярилцжээ. Бурмаа эх, эцгийн ийм яриаг сонссонгүй. Гэхдээ Сүрэнхүүд муугүйг нь мэднэ. Гагцхүү Сүрэнхүүг ойлгохгүй байлаа. Хөдөө хээр санаатай уулзах бүү хэл санаандгүй халз тулгарч гэмээ нь эргээд зугтааж болзошгүй хүн. Харин өнгөрсөн хавраас хойш ямар гэгчийн зориг зүрхтэй болсон юм бүү мэд, хол айлын зайны газар ирж хэвтдэг, бүр тэндээ хоноод өглөө эрт явдаг хөгийн зантай болсон шиг. Нэг удаа Бурмаа аргалд явна гэж гараад Сүрэнхүүгийн хоносон газар зориуд очиж, үзвэл хөх пүүшигний хэдэн иш, чүдэнзний мод төдийхөн байв. Яг энд унтсан болов уу гэмээр өвс налсан хэсэгхэн газар байна. Үүнийг харж зогсохдоо Бурмаа мөн л ичжээ. Айлынхан хараагүй байгаа даа гэхээс нүүрнээс нь гал бутарна. Бушуухан цааш одож, толгойн бэл даган гэрийнхээ хойноос ирж билээ.

	Бурмаа энэ шөнө элдэв дээдийг бодсоор үүрээр нам унтаж орхиж. Сэрээд харвал аав адуундаа явчихжээ. Сэрүүт босоод, босуут хувцаслаад гадагш гарч Зүүн толгой тийш харав. Сүрэнхүү алга. Аргал оруулж, галаа асаан, цай үйж суутал айлын Дамба ээжийнх нь биеийг асуусаар орж ирлээ. Тэр бээр:

	— Хүүхдүүд өнөөдөр цэрэгт мордож байгаа дуулдана. Нутгийн баахан банди хязгаарт явж дээ, хөөрхий гэж ярьсанд ээж:

	— Өө тийм үү? Хэний хэн, хэн явж байгаа юм бол? гэж сониучирхах нь нэгийг бодсон хэрэг.

	— Байз, байз! Гомбын бага чинь арван найм хүрчхээд байгаа юм байна шүү! гэсэнд Бурмаа давхийн цочих мэт болов. Тийн яаран гарлаа. Зүүн толгой тийш харав. Тэнд шувуу ч нисэж үзэгдсэнгүй. Гэвч чухам сумын төвөөс үү, аль эсвэл аймгийн тэртээгээс үү, ямарваа халуун урсгал ирж, зүрх рүү нь цутган ороод биеэр нь тарж байх шиг боллоо. Яаран чавхдах морьтон цэгийн төдий болтол жижгэрэн алсалж холдохуй нөгөө халуун урсгал улам ч хүчтэй түрэн ирсээр ажгуу.

	 

	1993 он


ШИНЭ ЦАМЦ

	Болдоогийн ээж амралтын өдөр гадуур гараад орой ирэхдээ хүүдээ гоё зурагтай цамц авчирчээ. Тэр цамц хүүгийнх нь ангийн Батаагийн аавын гадаадаас авчирсан малгайтай, гоё зурагтай цамцтай эгээ адилхан байсан тул Болдоо хүү ихэд баярлажээ. Юун гэвэл найзынхаа цамцыг анх хараад ийм цамцтай болох сон гэж атаархан, илж имэрч үзэж байсан гэнэ. Гэтэл ээж нь захаас яг тийм цамц аваад ирэхэд: “Миний ээж ёстой сайн шүү! Хүү чинь гамтай өмсөнө өө. Ээжийнхээ үгэнд дандаа орж байна” гэж баярлан бодлоо. Цамцаа өмсөөд үзвэл захиалсан юм шиг таарч байна гэдэг жигтэйхэн.

	— Ээж ээ! Ээж ээ! Би маргааш цэцэрлэгтээ өмсөөд очъё. Биеийн тамирын хичээл дээр өмсье, тэгэх үү гэхэд ээж нь:

	— Одоо тайл даа! Баяраар өмсөөрэй гэснээ шалавхан тайлуулаад гялгар уутанд нямбайлан боож авдартаа хийчихжээ. Хүү гомдонгуйгаар:

	— Ээж ээ, би маргааш өдөр цэцэрлэгийнхээ хүүхдүүдэд үзүүлчхээд ирье! Яасан ч муухай болгохгүй хэмээн учирласан боловч ээж нь дахиад л,

	— Хүний хүүхдүүд баяраар цоо шинэ хувцас өмсөж байхад чи л ганцаараа хуучинтайгаа явах нь дутаа юу гээд халгаасангүй. Болдоо: “Нээрээ ч баяраар гоёвол дээр юм уу” гэж бодсонд сэтгэл нь өег болжээ. Гэвч хэд хоноод баяр болохыг мэдэхгүй учир:

	— Тэр баяр чинь тэгээд хэзээ болох юм бэ? гэж асуулаа. Ээж, арван хуруугаа гозойлгон харууллаа. Хүү хэд хоногийн дараа баяр болохыг ойлгосон боловч тэр арав хоног гэдэг нь ёстой л аргамжаатай юм шиг явж өгөх биш.

	Болд тэссэнгүй ангидаа очоод “Манай ээж надад Батаагийнх шиг гоё цамц авчирч өгсөн. Би ирэх баяраар өмсөнө” гэж ярьсанд Туяа охин:

	— Болд оо, чи тэр гоё цамцаа өмсөөд ирээрэй! Бид үзье гэлээ. Энэ сацуу Болдоо “Ээж яасан ч зөвшөөрөхгүй байх даа” гэж бодсон учир хариу хэлсэнгүй.

	Маргааш өглөө бахь байдгаараа ирсэнд нөгөө адтай Чимгээ, охин:

	— Болдоо худалч, худалч! Шинэ цамцтай болсон бол өмсөөд ирэх байсан гэхэд нь Болдоо:

	— Ээж баяраар эхэлж өмсөөрэй гэсэн юм чинь. Би баяраар л гоёно гэсэнд Чимгээ дахиад л:

	— Цамц өмсөхөд баяр ямар хамаатай юм бэ? Миний ээж, аав хоёр шинэ хувцас авчрахаараа тэр дор нь өмсгөдөг гэв.

	— Болдоогийн тэсэж ядан хүлээж байсан арав хоног дуусаж баярын өдөртэй золголоо. Ээж нь хүүдээ нөгөө шинэ цамцыг өмсүүлээд.

	— Чи балиар шүү хө! Сандал, ширээний хадаасанд огло татчихав! хэмээн сануулжээ.

	Тэр өдөр Болдоо ээжийнхээ хэлж захисныг бодоод урьдын адил тоглож наадаж чадсангүй. Ёстой л төмөр хувцас өмсчихсөн юм шиг хөдөлж болохгүй байлаа. Орой эгчийг нь ирэхэд багш нь:

	— Өнөөдөр манай Болдоо нэг л уйтгартай ч юм шиг хачин хөшүүн байлаа. Хүүхдүүдтэй тоглож эрхэлсэн ч үгүй өнжив. Хичээлд олигтой оролцсонгүй. Ийм гоё, шинэ цамцтай хүүхэд чинь улам л сэргэлэн цовоо баймаар юм. Хариад та нар биеийг нь сайн ажиглаарай! Өвчин эмгэг тусч байгаа юм биш байгаа даа гэж хэлжээ.

	Болдоо гэртээ ирүүт цамцаа тайлж хаяад чөлөөтэй болов. Эгч нь багшийн захиснаар дүүгээ ажиглаж байсан боловч ямар ч өвчин туссан шинж огт мэдэгдсэнгүй. Чингэтэл маргааш өглөө нь Болдоо:

	— Би шинэ цамцаа өнөөдөр өмсөхгүй ээ! гэжээ. Ээж нь:

	— Миний хүү хувцсандаа ариг гамтай ийм сайн хүү шүү гэж хэлээд цамцыг эвхэн авдартаа хийжээ.

	 

	1995 он


ЭМЭЭ

	Дөлгөөний аав, ээж ажлаасаа орой ирнэ. Дөлгөөн, эмээтэйгээ дэлгүүрээр явж хоол хүнсний зүйл цуглуулна. Эмээ нь ач хүүтэйгээ энэ тэрийг ярилцан их л хөгжилтэй явна. Заримдаа эмээ нь авах юмаа мартаж будилахад ач нь сануулна. Эмээ нь ачдаа тортой юмнаасаа бариулж,

	— Миний хүү том болж байна шүү. Эмээ нь хүүгээ байхгүй бол ганцаараа даахгүй гэж хэлэхэд хүү баяртай нь аргагүй дээр, дээр үсрэн явна.

	Дөлгөөн хааяа ойр хавийн найз нөхөдтэйгөө өдөржин тоглоод халууцаж хөлс нь бурзайн улаа бутарсан царайтай орой болсон хойно гэртээ харина. Дөлгөөн:

	— Эмээ, ам цангаад байна, хүйтэн юм ууя гэхэд, эмээ:

	— Халууцаад хүйтэн юм ууж болохгүй, ханиад хүрнэ, хоолой нь өвдөнө, миний хүү халуун цай уу гээд цай аягалж өглөө. Дөлгөөн гар нүүрээ угааж байхдаа ам их цангасан тул тэссэнгүй хүйтэн ус уулаа.

	Дөлгөөн хоолой өвдөх нь үү, ханиалгах нь уу гэж биеэ чагнасан боловч хоолой нь өвдсөнгүй, ханиалгасан ч үгүй.

	Маргааш нь Дөлгөөн гадаа тоглож халууцаад ам ангаад байхаар нь эмээгээ хараагүй байхад гүйж ороод хүйтэн ус уугаад гарчээ.

	“Ус уухад зүгээр л юм байна, эмээ яагаад ус уулгахгүй байгаа юм бол” гэж бодлоо.

	Гэтэл тэр оройдоо халуурч, хоолой нь өвдөж юм залгиж болохгүй хөндүүрлэн ханиалгаж эхэллээ. Ээж, аав нь сандран түргэн тусламжийн эмч дуудаж үзүүлсэнд, эмч Дөлгөөний цээжийг чагнаж, амыг нь ангайлган хараад “Хоолой нь улайж ханиад хүрсэн байна. Энэ бичсэн эмийг цагаар өгөөрэй, дааруулж хүйтэн юм өгч болохгүй, дулаан байлгаарай” гэж зөвлөөд явлаа. Ээж нь нөгөө өрөөнөөс халаадны хормой дэрвүүлэн гарч ирээд:

	— Ээж та л хүүхэд сайн харж чадахгүй, гадуур дагуулж тэнээд дааруулж, хүйтэн юм уулгалаа гэж эмээг зэмлэлээ. Хөөрхий муу эмээ нь гал тогооны өрөөнөөс нэг гартаа эм, нөгөө гартаа бүлээн цай барьсаар орж ирэв. Цал буурал болсон хэдэн үс алчуурын нь доогуур унжиж нүдэндээ нулимс цийлгэнүүлэн томоор санаа алдаад толгойг нь зөөлхөн илж,

	— Миний бор ч эмээгийнхээ үгэнд ордог сайн хүү байгаа юм. Хүүгээ одоохон эдгээгээд авна аа гэж хэлээд эмийг нь нунтаглаж өгөөд, хойноос нь цай уулгаад гарлаа. “Эмээ буруугүй, би л буруутай, эмээгийнхээ үгэнд орохгүй, хүйтэн ус ууж байж л өвдлөө” гэж бодоод ээждээ хэлэх гэтэл эмээг маань загнах байх гэж бодоод ярьсангүй. Эмээ нь гал тогоонд хоол хийж байгаа бололтой орж гаран бөртөлзөнө. Аав, ээж хоёр нь зурагт үзэж байгаа бололтой том өрөөнд шуугилдана.

	 

	1995 он


"ХҮҮ”-ГИЙН ХҮҮ БОЛСОН НЬ

	 

	Болд сайртай жижигхэн бор гараа хурдан шалмаг можгонуулан хоёр туранхай ёндгор өвдөгнийхөө хооронд жийх хэн нэгний гутлыг яах ийхийн зуургүй гялалзтал тослох нь цаанаа л сурцтай аж. Харамсалтай нь өдөрт хэдэн төгрөг олдог, тэр бүү хэл чухам юунд зарцуулагддагийг хүү үл мэднэ. Тоолох ч завгүй. Яах аргагүй л өглөө бүр ээжийнхээ дуугаар орноос босож шинэ албандаа яаран сандран гарна. Дугуй төмөр савтай хар, хүрэн, саарал өнгийн тос, үс нь элэгдсэн хэдэн сойз, алчуур мэтийг гялгар хүүдийд хийж бариад аль хүн олонтой гэсэн гудамж руу явна. Ангийн найз, үеийн нөхдийнхөө нүднээс далд, зайдуу газар очихыг хичээнэ. Ээж нь үдийн цайны өмнөхөн буюу хойно ирж, гутлаа тослуулж буй дүр үзүүлэн, олсон мөнгийг нь хүний нүд хариулж хураан авна. Энэ нь мөнгөө бусдад булаалгаж алдахаас сэргийлж байгаа арга гэдгийг ч жаал хүү үл ухаарна.

	Ингэхэд гутлаа тослуулаад мөнгөө өгдөггүй хүн бий! Түүний нэг нь Болдын ээжийн найз авгай бөгөөд хэд хоноод түүн дээр ирж, эрэгтэй, эмэгтэй, хүүхдийн, түрийтэй, түрүүгүй янз бүрийн гутал авчирч хаяна. Тэгээд алба юм шиг:

	— Маргааш ирж авна шүү! гээд явж одно. Гутлаа авахдаа тэр ганц ширхэг ч мөнгө өгөхгүй. Хожим мэдвэл ээжийн нь найз өөрийнхөө төдийгүй өрөөл бусдын гутлыг хаман авчирч тослуулдаг байжээ. Энэ тухайд Болд ээждээ “Хов хэлье юү” хэмээн бодсон боловч зүрх хүрээгүй болой! Болд аав, ээж, эгчтэйгээ дөрвүүл амьдардаг аж. Аав нь нэгэн банкны эдийн засагч, ээж нь дэлгүүрт махны худалдагч байсан, сүүлийн үед наймааны ажил хөөцөлддөг болжээ. Эгч нь их сургуульд төлбөртэй суралцдаг. Болд уул нь тавдугаар ангийн сурагч байлаа. Нэг удаа ангийнхаа хүүхдийн төрсөн өдрөөр сурагч бүр мянган төгрөг нийлүүлэх болжээ. Болдын хувьд тийм их мөнгө хаанаас олдох сон билээ. Ээж нь яалаа ч өгөхгүй, аавд нь автобусны зардлаас илүү юм байдаггүй. Тийнхүү арга тасран уруу царайлж байтал дандаа цоожтой байдаг сервантны түлхүүр олон жүнз дотор харагдлаа. Худал харав уу гэтэл яах аргагүй үнэн! Ээж яагаад түлхүүрээ орхидог билээ? Өглөө аавтай тар түр хийсэн, тэгээд л уймарч мартсан хэрэг гэж бодоод түлхүүрийг шулуухан авах гэтэл гэнэт айдас төрөв. Гэлээ ч тэрхүү айдсыг нь “Болдын аав ээж баян, маш их бололцоотой шүү дээ” гэсэн ангийнх нь найз нарын үг арга буюу даржээ. Тэгээд ч “Баян, бололцоотой” гэсэн хоёр үг, хэрвээ мянган төгрөг аваачиж өгөхгүй бол “Хоосон, ядуу” хэмээх үгээр солигдох мэт санагдаад болсонгүй. Үүнээс ч болсон юм уу, Болд болор жүнзнээс түлхүүрийг бусдаас булаах мэт шүүрэн авч сервантыг онгойлговол дотор нь багцалж боосон зөндөө төгрөг байх ажээ.

	— Дүүрсэн хэрэг! Хоёрхон таван зуут! гэж хүү амандаа үглээд хэзээ ч зориглож байгаагүй хэрэг хийчих нь тэр ээ. Ээж мэдвэл галзууртлаа уурлана, уурлах бүү хэл зодно гэдгийг Болд мэдэж байлаа. Нэг хүн уурлах, хамт олон гомдох хоёрын хол зөрүүтэйг ч бас ухаарахтайгаа аж. Ийм юмыг эргэцүүлэх насандаа нэгэнт хүрсэн л хэрэг! Болд энэ сацуу өөр нэгийн талаар бодов. “Би ер нь аавын хүүхэд юм уу, аль эсвэл ээжийн хүү юм болов уу” Харин эл асуултад хариулж чадсангүй. Ээжийнхээ аашийг бодоход аавын дагавар хүүхэд баймаар. Хамаг бэл бэнчин ээжид байх атал сурах бичиг, ном, дэвтэр авч өгөхдөө тун чиг дургүй. Гадаадад яваад ирэхдээ бусад хүүхдийн ээж шиг гоё хүрэм, жинсэн өмд, компьютер тоглоом ер авчрахгүй. Ийнхүү бодохоор яавч ээжийн хүү биш мэт санагдана.

	Болд нөгөө мөнгөнийхөө төлөө үнэхээр айж байлаа. Удсан ч үгүй бөөн хэрэг мандав.

	— Гөлийж, мөлчийчхөөд, чи сервантнаас мөнгө авсан уу? Авсан уу ч гэж дээ, чамаас зайлахгүй хэмээн загнаж, элдвээр хараан зүхэв. Болд сандрахдаа:

	— Би авсан! Үгүй ээ, багш авсан! Багш аваагүй ээ, би аваад багшид өгсөн гэж ээрэв. Тэр оройжин юм боллоо. Аавыг нь ирмэгц бүр ширүүсэн догширчээ.

	— Чи энэ лүдийгээ хар! Шүүгээнээс мөнгө хулгайлсан байна. Идэх, зулгаахаас өөр нэмэргүй гуйлгачиддаа хэлэхэд яана. Эцэг нь шүү санаатай юм бол хүүгийнхээ авсан төгрөгийг одоо төлж өг!

	— Миний хүү нээрээ мянган төгрөг авчихсан хэрэг үү? Аавдаа хэлэхэд яана даа!

	— Үгүй ер, эцэг хүү хоёр их элгэмсэх нь шив! Алив, тэр мөнгө өгөөд орхи! Хуруу хумсаа хуйхлах шахаж байж хураасан юм. Тэр чинь Эрээн явахад авч өмсөх гутлын мөнгө!

	— Хөөш, Эрээн гэснээс түрүүнд явахад чинь банкнаас зээлж авсан мөнгөний хүү бэлэн бий юү, хө!?

	— Эцэг элэнцгийн чинь хүү? Хүүхэд чинь хумслаад байхад зээлийн хүүг яаж төлөх юм? Банканд ажилладаг байж, хүүгүй мөнгө олоод өгч чадахгүй, дүүрчихсэн ч дүлий годил оо доо, чи!

	Иймэрхүү яриа болоод өнгөрчээ. Маргааш нь Болдыг хичээлдээ ирээд сууж байтал ээж нь ангид шуудхан ороод ирэв. Тэр багшийг эгээтэй л заамдаж авсангүй:

	— Та нар хүүхдийг хулгайч болгож байна. Ардын багш нар ийм юм заадаг болоо юу? Үхсэн хойноо багш бол?! Алив хө, захирал дээр чинь оръё! Эсвэл яг одоо мянган төгрөг өгөөд орхи! гэхчлэн амгалан тайван хичээллэж байсан багачуулыг айн цочтол агсамнан чарлав. Багш эмэгтэй яаж ч чадахгүй бүлтгэнэж байлаа. Болд ичихийн дээдээр ичив. Тэгээд гараад гүйчихжээ. Тэр өдрөөс хойш Болд хичээлдээ явсангүй. Нэг үдэш ээжийнх нь найз авгай орж ирээд Болд руу сүрхий харж байснаа:

	— Хичээлдээ яваагүй л байна уу? За, за сургууль хэрэг байгаа юм уу даа, ингэхэд! Сурах бичиг нь ч дийлдэхээ байсан бололтой! Ядаж цөхөж, арай чүү амь зогоож байхад яршиг л байна гэхчлэн баахан юм ярьжээ. Чингээд элдэв долооныг өгүүлж байснаа гарахынхаа алдад:

	— Хандаа минь, ийм хүүхдүүд гудамжинд гутал тослоод учиргүй их мөнгө олдог юм билээ шүү гэв. Энэ үг Болдод аймшигтай санагджээ. Хэдий тийм боловч хичээлдээ явсангүй. Яав ийв гэж багш нь ч сураглаж хөөцөлдөж ирсэнгүй. Чингэтэл нэг өдөр ээж нь жигтэйхэн сайхан зантай орж ирээд, халааснаасаа бичиг гарган:

	— Муу хүүдээ эмнэлгийн бичиг олж ирлээ! Чамайг ерөөсөө цааш сурах бололцоогүй хүүхэд гэж байна лээ шүү гэв. Энэ сацуу Болдод “Сургуульд сурах ашиггүй” гэсэн нөгөө эмэгтэйн үг санагдлаа.

	Тийн байтал ээж нь нэг эрэгтэй хүн дагуулж ирээд:

	— Энэ шүү дээ! Уг нь сэргэлэн цовоо хүн байгаа юм. Амархан сурна даа! гэснээ Болдын толгойг илэв. Сайх зочин хүүг шинжих мэт толгойноос хөлийг нь хүртэл хэдэнтээ нүд гүйлгэн харснаа:

	— Арай л жаахан юм даа. Гэвч яах вэ, маргааш хамаг юмыг нь бэлэн болгоод, дулаан хувцаслаад байгаарай гэжээ.

	Ингээд хүү гутал тослогч болсон билээ. Ээжтэйгээ ирсэн ахимаг хүнийг “Багш” гэж дууддаг болов. Эхлээд ажилдаа дадах гэж чамгүй зүдэрчээ. Тосоо хамаагүй нялж завааруулах буюу гоё оймсон дээр нь тос үсэргэж загнуулахаас эхлээд гялалзтал зүлгэж чадахгүй сандардаг байлаа. Заваан ажлыг хаямаар санагдавч ээжийн үгнээс зөрөх арга түүнд байсангүй.

	— Багш чинь чамайг сурц тааруу гэж байна шүү! Хүний хийж чадаад байгаа юмыг чадахгүй байх даа яадаг юм! Золбоотойхон хөдлөөд “Ах, эгч нар минь ээ, гутлаа тослуулаарай” гэж цовоо чанга хашхирч олны анхаарлыг татахгүй юу! гэж үдэш бүр ээж нь яншин зөвлөнө. Өдөр өлсөөд цайгаа уухаар ирэхэд нь:

	— Хүмүүсийн ид хөдөлгөөнтэй үеэр ингээд гэр лүүгээ гүйдэг хар шидэл шүү! Хүүхэд байхад хэзээ өлсөж даарахыг анзаарч байлаа хэмээн үглэнэ.

	— Чи хэний хүүхэд вэ гэвэл битгий дуугарч бай! Таних хүн харагдвал нүүр лүү нь бүү эгцэлж харж бай гэж захина.

	Энэ өдөр гадаа тун ч хүйтэн байлаа. Ид өвлийн жавар салхи ирсэн болохоор гар бээрч байх ажээ. Гэвч шалмаг түргэн хөдлөхийн хэрээр арай ч хөлдчихгүй байв. Түүнийг оройн 16 цагийн орчимд гэртээ хөрзийж, бөрзийсөөр хүрч ирвэл ээж нь хаашаа ч юм явахаар зэхсэн бололтой том, том боодолтой, цүнхтэй юмсыг хана дагуулан хураасан байлаа. Үүнийг үзээд Болд баярлахын ихээр баярлав. “Хэд хоног гэртээ байж болно. Аав яасан ч ээж шиг өдөр бүр хөөхгүй” хэмээн олзуурхав: Чингэтэл ээж нь босго давав уу, үгүй юү, хүүдийтэй мөнгийг нь тоолж үзсэнээ:

	— Яасан эрт салгалж ирдэг амьтан бэ?! Хүмүүс ажлаа тараад ид бужигнаж байгаа шүү дээ! Ээждээ туслахыг боддог бол өдийд гудамжны гэрэлд ч гутал тосолж болох шүү дээ! Цаад аав чинь намайг Эрээн явуулахгүй гэж зориуд бодсон юм уу, түрүүчийн зээлсэн хэдэн төгрөгийн хүү нэхээд байдаг. Хүү нь “хүү” олж өгөхгүй бол би яах вэ дээ хэмээн хоолой зангируулна.

	Болд боджээ. “Аав банкнаас зээлсэн мөнгөнийхөө хүүг төлж чадахгүй хэцүүдэж байгаа юм байна. Түүнийг өгөх царай ээжид даанч алга! Яадаг юм билээ дээ! Би туслах сан. Хүү туслахгүй бол хэн туслах вэ! Одоо явбал хүмүүс гутлаа тослуулах болов уу. Маргааш өглөө эрт гарвал дээр үү”. Болд ингэж бодоод цонхоор харвал их хотын гэрэл гялалзаж, хүмүүсийн хөл ид бужигнаж байх ажээ.

	Тэгээд хүү гудамжны гэрэлд ч болтугай хэд гурван хүний гутал тосолж, бага сагийг олж аавдаа өгөхөөр нөгөө хэдэн сойз, тос, алчуураа шүүрч аваад гэрээс гарчээ. Тэр бээр “Бусдаас зээлсэн мөнгөний хүүг олох хүүхэд болсноо” нэгэнт ойлгожээ.

ЭЭЖ, ХҮҮ ХОЁР

	Эмгэн хэмээх эгэл нэгэн буурай бар жилийн цагаан сарыг үзвэл зуу наслах хувь ерөөлтэй байж. Төрсөн, өссөн хондондоо хөдөөгийн буйд газар хүүтэйгээ хоёулхнаа амьдарна. Насныхаа ханийг бүрлээч болоход өр зөөллөн үлдсэн ганц хүү нь эдүгээ наян нас хүрчээ. Хүү эхийгээ хэдэн хурам боловч дэргэдээ амьд сэрүүн байлгахын тулд арга чаргаа барна. Эмгэг өвчнөөр бус сэтгэл санаагаар гэв гэнэтхэн явчих вий гэж айдаг байлаа. Юун гэвэл ноднингоос нэг л зүйлийг байнга ярьж, хүүгээсээ асууна.

	— Нөгөө хэн, яагаа вэ нөгөө хэн амьд уу даа?

	— Хэн бэ?

	— Яагаа вэ, нөгөө хэн!

	— Хувьт гуай юу даа?

	— Тийм ээ, тийм! Амьд уу, хөөе!

	Ээж, хүү хоёр ийнхүү ярьдаг байлаа. Ээж үе тэнгийнхнийхээ нэр усыг санахаа байжээ. Хүү хэнийг асуугаад байгааг мэдэх тул нэрийг нь хэлнэ. Хувьт, Содном, Далай, Гүндэгмаа... бүгд өөд болсон. Гэтэл хүү асууж байгаа хөгшдийг амьд гэж хэлэхгүй бол болохгүй. Ганцаараа үлдчихсэн гэж мэдвэл өөрийгөө “Үхдэггүй яасан амь бөхтэй хар лүд вэ?” гээд зүхэж гарна гэдгийг хүү мэддэг байлаа.

	— Нөгөө хэн амьд уу?

	— Гүндэгмаа гуай юу?

	— Тиймээ, тийм. Цаадах чинь амьд шүү байна уу?

	— Байж л байна. Тэр байтугай таны мэндийг мэдэж энэ жаахан юмыг өгүүлсэн шүү гээд өчигдөр сумын төв орохдоо авсан хэдэн ширхэг чавга, ганц еэвэнг нандигнан боосноо өгнө. Ээж баярлана гэдэг жигтэйхэн. Барьж үзээд, илж таалаад...

	Тэгснээ бор авдар луугаа мөлхөн хэдэн ёотонг мойног гар дээрээ тавиад:

	— Миний хүү үүнийг аваачиж өгөөд амрыг нь асуугаарай! гэнэ. Хүү:

	— Тэгье ээ, ээжээ гэнэ. Мордоод явчихаар нь Гүндэгмаа хөгшнийх рүү явлаа даа гэж боддог биз.

	Тийнхүү хэн нэгэнд ээжийнхээ бэлгийг өгч бие лагшныг нь асуухаар хүүг явсан хойгуур хүүтэй нь нас чацуу Дамба хүрч ирэв. Амар мэндийг нь асуух гэж иржээ. Өнгөрсөн цагаан сараас хойш ирж золгоогүй, тэгээд ч бар жилээс өмнө гар зөрүүлэхгүй бол жудаггүй юм болно гэж бодоо биз! Ээж нөгөө л асуудгаа асууж байна. Тэр маань элэгдсэн үү, үгүй юу гэж шалгаана. Дамба хэдэн айлаар орж шимийн юм балгаснаас болсон ч юм уу, үг гээж орхив.

	— Хүү тань хаачаа вэ гэхэд нь ээж:

	— Гүндэгмаа, Соном нарын мэнд асуух гээд явсан гэтэл Дамба:

	— Аль аль нь хэдэн жилийн өмнө тэнгэрт хальсан шүү дээ гэжээ.

	Чингээд Дамба ч явж, хүү ч хүрээд ирж Ээж таягаа аваад: -Яана гэнээ чи! Өмдөө тайл! Тонгойж бай! гэв. Хүү хормойгоо сөхөн ээжийнхээ өмнө сөхрөн тонгойлоо.

	Эмгэн хэмээх эгэл нэгэн буурай бар жилийн цагаан сарыг үзвэл зуу наслах хувь ерөөлтэй байж. Наянтай хүү өндөр настай эхийгээ хэд хоног боловч дэргэдээ амьд сэрүүн байлгахын тулд арга чаргаа бардаг байв гэнэ.


САГСГАРХАН

	Хүний хэлээр ярьж чаддаггүй амьтад

	Хүмүүсээс ямагт энэрэл тусламж хүсэж байдаг.

	 

	ТҮҮНИЙГ АНХ ГЭРТЭЭ АВЧИРСАН НЬ

	Түүнийг зөвхөн нүдээ нээсэн байхад анх гэртээ авчирч билээ. Орой ажил тармагц Дарь-Эхийн автобусаар зорчин гэрийнхээ ойролцоох буудалд буун, харьж явтал хашааны нөмөрт дагжтал чичирсэн, өрөвдмөөр бяцхан амьтан хэвтэж байв.

	Өвгөн над руу, би өвгөн рүүгээ “Яах вэ? Үүнийг аваад харих уу?” гэсэн харцаар харсан сан. Өвлийн дүн хүйтэнд гадаа чичирч хэвтээ нялх амьтныг хайрласан сэтгэлийг минь миний өрөвч нүднээс олж харсан биз, өвгөн түүний овоон дээрээс өргөж үзсэнээ:

	Эр юм байна, авъя даа гэв.

	Тэр ер гасалж гийнахгүй байлаа. Сайн, муу алин болохыг овоон дээрээс нь өргөж шалгадаг, хэрэв зээ ийнхүү шалгахад гасалж байвал муу гэж үзээд авдаггүйг би мэдэх юм.

	Тийнхүү өвгөн бид хоёр замынхаа олзонд “чанарын дүн” тавиад хоол хийдэг савхин уутандаа түүнийг хийж гэртээ авчирлаа.

	Өвгөн цайгаа ч уулгүй, түлхүүр аваад пиндээ орж, хүүхдийн хуучирсан гутал, хувцас хийсэн том цаасан хайрцгийг суллан оруулж ирлээ. Бас хааш хаашаа 50 см-ийн хэмжээтэй элэгдмэл хивсэнцрийг хайрцгийн ёроолд дэвсэж харагдана. Би ч хоцорсонгүй, урьд тос хайлж байсан төмөр тавагт сүү хийж, хоолыг нь бэлтгэв. Хайрцагт оруулахын өмнө тавагтай сүүгээ түүний омруунд тавьсан боловч ер долоох янзгүй. Нүдээ нээхгүй байлаа. Дулаан байранд ирмэгцээ таг унтчихсан бололтой. Хүүхдүүд гурилтай шөл хийж байсан юм. Махны үнэртэй юм өгвөл яадаг бол хэмээн бодож суутал өвгөн түүнийг зөөлхөн өргөж мөнөөхөн хайрцагтаа хийв. Жаахан азнаад хоёулаа хайрцгийн тагийг онгойлгон харвал урд хоёр хөлөө хамар доороо зөрүүлж тавиад тун ч таатай нь аргагүй, хөдөө хээр төөрч явсаар, эцэст нь орон гэрээ арай чүү олж ирсэн хонины хүүхэд шиг унтсаар байна. Тэгтэл бага хүү:

	— Сэрчихлээ, сэрчихлээ гэж хашхирав. Өвгөн бид хоёр зэрэг ухасхийн бослоо. Хүүхдүүдээ багад нь нойрноосоо сэрэхэд л ингэж зэрэг “түргэн авдаг” байсан байх даа.

	— Сүү долоолгох уу, гурилын шөл өгөх үү гэхэд нь би:

	— Эхлээд сүү долоолгосон нь дээр байх. Эхийнхээ хөхнөөс гарах байтугай амлаж амжсан ч юм уу, үгүй ч юм уу гэв. Мэдээж, олон зулзагын ихрийн өрөөсөн биз. Одоогийн золбин жингэрүүд үр төлөө цатгах дэлэнгүй, хоол гэхээр юу ч олж идэхгүй, хог хэсэж, мөлжүүргүй булуу төдийг мэрдэг байхаас зайлахгүй. За тэгээд энэ мэтийг нэг дор цувуулж гаргасан болоод хаячихдаг байлгүй. Зарим ээж нялх үрээ орц хонгилд хаядаг болсон цагт золбин нохой арга ч үгүй биз дээ гэсэн бодол орж ирсэн боловч өвгөндөө хэлсэнгүй. Өвгөн иймэрхүү юм ярихад тийм ч дуртай биш.

	Бага охин өөр нэг таваг угаагаад гурилтай хоолны шөлнөөс хийснээ хайрцгийн хажууд тавьжээ. Гэвч тэр сүү ч долоосонгүй, шөлний үнэр ч авсангүй, нээсэн нүдээ аниад дахин унтаад өглөө. Аливаа нялх амьтанд нойр нь хоол болдгийг хэн эс мэдлээ.

	— Удахгүй сэрэх байх аа. Миний өвгөн хэвтэж амар даа! Би охиныхоо бариувчийг оёж, жаахан харзная.

	— Би ч гэсэн харзная. Шөнө сэрээд хайрцгаасаа гарах гэж тэмүүлэн, савтайгаа хамт онхолдож болзошгүй. Аягүй бол шээж баагаад...

	Өвгөн бид хоёрыг ийнхүү ярилцаж байх зуур бага хүү нэг зүйлийг сэдсэн бололтой хогны шүүрээс өвс сугалж аваад хайрцаг тийш очихыг анзаарвал сайх унтаагийн хамар луу хатгаж сэрээхийг боджээ. Өвгөн үүнийг мэдээд:

	— Болиоч! Чамайг унтаж амарч байхад хамар луу чинь өвс хялгасаар сэрвэгэнүүлэн хатгавал ямар байх вэ? хэмээн жиших зэмлэх аясаар хэлж байна. Зөв шүү дээ. Миний хамар ирвэгэнэх шиг болж, эгээтэй л найтаачихсангүй. Хүү толгойгоо илээд унтлагынхаа өрөө рүү орлоо.

	Тэр ер сэрэх янзгүй. Өвчтэй амьтан олоод ирсэн юм биш байгаа даа гэж бодсоор би унтаж орхиж. Харин өвгөн сэрүүн шахуу хоноод зөвхөн үүрээр дугхийжээ. Зайлуул даа, хэдэн хүүхдийнхээ багад олон шөнө хагас нойртой хоносон доо.

	 

	ГАЙТАЙ ХӨӨТЭЙ ЮМ БОЛОВ

	Анхны шөнө тэр сэрсэнгүй.

	Сургуулийнхаа хүүхдийн цай, хоолыг бэлтгэхээр галын өрөөнд ортол хөдөллөө. Түдэлгүй бялд муутайхан гаслах чимээ сонстов. Сэрж байгаа нь энэ юм санж. Гасалж байгаа нь хоол нэхэж байна гэсэн үг. Хүүхэд нялхдаа ээжийнхээ мөөмийг нэхэж уйлагнадаг. Гөлөг удахгүй хуцна. Зуудаг нохой ч болж магадгүй. Хүүхэд том болоод үг сөргөж, их дуугардаг, аягүй бол ээж, ааваа гомдоож уйлуулах явдал байдаг. Хүүхэд, нохой хоёр адил гэдэг энэ. Харин манай хэдэд тийм муу зан байхгүй л дээ.

	Өвгөн сэрмэгцээ гөлгийг хайрцгаас нь гаргаад хооллож эхэллээ. Гөлөг дөрвөн хөл дээрээ тогтож ядах атлаа тавагтай сүүг ховдоглон долооно. Шөлтэй таваг руу дайрах янзтай. Сургуулийн хүүхдүүд сонирхож байгаа гэдэг хачин. Хичээлээсээ хоцорно гээд хөөж явууллаа. Өвгөн маань:

	— Ямар ховдог амьтан бэ? Сүүлээ годгонуулаад яасан хөөрхөн юм бэ гэж өхөөрдөнө.

	— Хамаагүй идүүлж болохгүй шүү. Бага багаар дасгаж хоолло! гэж би үг нэмэв. Эх хүн эрчүүлээс бага сага илүү, нарийн ширийн юм мэднэ л дээ. Өвгөн:

	— Чи үүнийг хараач! Гэдэс нь бөв бөөрөнхий болчхож. Сүүлийг нь хараач! Үзүүр нь сүүнд дүрсэн юм шиг, бас дөрвөн хөл нь мөнгөн бөгжтэй юм шиг цав цагаан. Хөөрхөн нохой болох бий вий гэхэд нь үзвэл үнэн ажээ.

	Өвгөн маань амьтанд, тэр тусмаа нохойд үнэнхүү хайртай л даа. Тэр бээр ам бүлийнхээ шинэ гишүүнийг хооллосоор байв.

	Сүүгээ бүгдийг нь, гурилтай шөлийг асган цутган бараглаж дуусав.

	Чингэтэл хайрцагт хийсний дараахан эвгүй үнэр ханхалж, таагүй авиа сонсогдлоо. Гөлөг идсэн ууснаараа гулгиад, чацга алдаад сүйд майд гээч болов.

	Эс хэлсэн бил үү. Өвгөн хоолыг нь ихдүүлчихжээ. Учир мэдэхгүй нялх амьтныг дураар нь байлгаж яахин болох билээ. Энэ чинь цадлаа, боллоо, аягүй бол хэтэрч орхино гэдгээ мэдэхгүй нялх амьтан. Тэгээд ч нохойн төрөлтөн хэзээ цадахаа мэдэж байлаа даа.

	Өвгөн гэмээ мэдсэн биз, гөлгийг хайрцагтай нь өргөж гаргав. Хүүхдүүдийн түрүүч хичээлээсээ ирлээ. Би тэднээс зовж байлаа. Гадаа байшингийн нөмөрт хайрцаг цэвэрлэж байгаа ажаатайгаа тааралджээ.

	— Та хоёр шал заваан гөлөг авчирлаа. Хашаанаас гаргаж хаявал таарна гэж хэлбэл хэрхэх билээ гэж зовнитол харин хэн нь ч дуугарсангүй. Гагцхүү бага хүү:

	— Ээж! Хөөе ээж! үүнийг чинь тэгээд дандаа гэртээ байлгаад байх юм уу? гэж байна.

	— Нялх юм даа. Цас лавсаж, хүйтний эрч чангараад байдаг. Гэхдээ гэрийн нохой биш болохоор гадаа хүйтэнд дасгаж багаас нь өлчиржүүлсэн дээр санагдаж байна. Миний хүүхдүүд ажаатайгаа хамтраад дулаан үүр бариад орхи! Гадаа банз, пинд дулаалга болгочихмоор гудасны хуучин эсгий бий гэж хэлэв.

	Гөлөгний чацга ер тогтох янзгүй. Харин халуураагүй бололтой. Бага охиноо эмийн сан руу явуулсанд хүмүүсийн хэрэглэдэг гэдэсний эм олоод иржээ.

	Ингэж бид нохой эмчлэх, үүр хорго барих шинэ ажилтай болов. Нохой тэжээхэд ямар их ажил гардгийг одоо л мэдэж байна. Хөөрхөн, хөнгөн гинж, хүзүүвч, зориулалтын хоол, идүүрээс эхлээд юу эс хэрэгтэй байдаг байна вэ?

	Хоолыг нь татаж, зөвхөн эм бүхий цийдэм өгсний ачаар гөлөгний чацга татарч, урьдыг бодвол цовоо дуугаар хуцдаг болов.

	 

	ЯМАР НЭР ГОЁ ВЭ?

	Манайхны дотор нохойдоо нэр өгье гэсэн яриа өрнөлөө. Ямар нэр гоё вэ? гэхэд хүүхдүүдийн ихэнх нь “Жак”, “Ринго” гэцгээв. Миний хувьд гадаад нэр тохиромжгүй санагдсан. Монгол нохой монгол нэртэй байх ёстой бус уу гэхэд өвгөн:

	— Тэр ч тийм. Гэхдээ нэр бүхэн учиртай. Монгол нохой гэхээр л “Банхар”, “Халтар”, “Барс”, “Хасар”, “Арслан”, “Басар”, “Хойлог”, “Чанаг”, “Хүдэр” гэж боломгүй. Нохой бүхэн өөрийн хэлбэр зүс, ааш араншинтай. Түүнийг харгалзаж, нэр өгдөг уламжлал бий шүү дээ гэв. Бага хүү ажаагийнхаа үгийг сонсоод гүйж гарах нь гөлөгнийхөө галбир зүс, ааш авирыг таньж мэдэх гэсэн байжээ. Удалгүй орж ирснээ:

	— Ажаа! Манай гөлөг чинь сүүлээ дандаа годойлгож явдаг, их цовоо амьтан. Толгойгоо өлийлгөөд, чихээ сортойлгоод, сүүлээ годойлгоод хуцах тоолон унгадаг шүү гэхэд нь бүгдээр инээд алдав. Том хүү:

	— Тэгэхээр “Унгараг” гэх болж байна уу гэсэн нь бага хүүг ичээж орхив бололтой.

	Өвгөн энэ бүхнийг анхааралтай сонсож байснаа:

	— Миний банди ч ажигч юм аа. Нохой бүхэн ийм багадаа сүүлээ өргөж явдаггүй. Ялангуяа аймхай хулчгар нохой болох гөлөг сүүлээ өргөхгүй л дээ. Том нохой архирах юм уу, эзнээ зандрах төдийд сүүлээ буулган хавчисхийдэг. Харин манай гөлөгний эрэмгий зоригтой нохой болохын гол шинж нь загнаж зандрахад сүүлээ өргөсөн хэвээр байдаг. Дээр үед манай эцгийнд “Годой” гэдэг нохой байж билээ. Эцэг маань нохойгоо сүүлээр нь шинжилж нэрлэсэн хэрэг байх. Ер нь нохойн хүч чадал, эрэмгий чанар сүүлэндээ байдаг байж мэдэх юм шүү ! Эцэг маань:

	— Манай Годой галзуу чонотой учирч гэмээ нь яавч сүүлээ хавчаад зугтаахгүй. Тулалдаж таарна даа гэдэг сэн гэв.

	Өвгөний энэ яриа зөвхөн нэрийн тухайд бус хоточ, манаач нохойн тухай хичээл мэт санагдлаа.

	Том хүү бас нэг сонин санаа хэлэв. Танил айл нь нохойдоо “хэн бэ” гэсэн нэр өгсөн гэнэ. Гаднаас хаалга нүдэхэд гэрээс хүн гарч хаалганы тэнд очоод “хэн бэ” гэхэд ийм нэртэй нохой үүдэнд давхиад очдог юм санж. Хүүгийн санал сонин санагдавч би:

	— За, тэгээд ямар нэр өгөх вэ? Ажаагийн чинь эцэг та нарын өвөөгийнд байсан нохойн нэрээр “Годой” гэвэл яасан юм бэ? Эсвэл “Годгорхон” гэе. Нэр бичээд “Сугалах уу” гэлээ. Өвгөн сугалах тухайд дурамжхан байх янзтай. Хүүхдүүд ч үүнийг анзаарч байх шиг.

	Тэгээд бид “Годой”, “Годгорхон” хоёр дээр санал хураах болов. Анхнаасаа “Ринго” гэсэн нэр өгнө гэж зүтгээд байсан дунд хүүгээс бусад нь буюу 99 хувийн саналаар манай нохой өхөөрдлийн гэмээр хөөрхөн “Годгорхон” нэртэй боллоо.

	Нэр өгөх агшин үүгээр дууссангүй. Өвгөн хэлж байна.

	— Одоо Годгорхондоо сайхан хоол бэлтгэ! Хоолыг нь тавьж өгөхдөө нэрээр нь хэдэнтээ дуудах хэрэгтэй. Ер нь нэрийг нь олон хэлж, дасгах чухал. Нохойг нэршүүлнэ гэдэг бас нарийн ажил шүү гэлээ.

	Орой хоолыг нь өгөх болоход хүүхдүүд би өгнө, би өгнө гэж булаацалдах шахлаа. Эцэст нь бага хүү дийлж хоолыг нь аваад гарахдаа “Годгорхон”, “Годгорхон” гэж дуудах сонсогдсоор байв. Тэр оройноос хойш хүн бүхэн гарах, орох бүртээ “Годгорхон”-оос өөр үг хэлэхээ больжээ. Санаснаас нохой маань нэрдээ амархан дассан билээ. Нэрээр нь дуудмагц сүүлээ годойлгоод үүрнээсээ гараад ирдэг болжээ.

	 

	ГОДГОРХОН ГАЙХАЛТАЙ ТҮРГЭН ӨСЧ БАЙЛАА

	Годгорхон өдрөөс өдөрт өсөж байлаа. Үүдээр мал явах, машин өнгөрөхөд жигтэйхэн хуцна. Гэрлийн байцаагчийг орж ирэхэд уяагаа тастах шахна. Утасны монтёрыг модонд авираад буух хүртэл нь хоолойгоо сөөтөл боргоно. Айлын халамцуу залууг нэг удаа орж ирэхэд уяагаа тастан урж идэх шахаж билээ. Арай чамай

	Годгорхон өдрөөс өдөрт өсөж байлаа. Үүдээр мал явах, машин өнгөрөхөд жигтэйхэн хуцна. Гэрлийн байцаагчийг орж ирэхэд уяагаа тастах шахна. Утасны монтёрыг модонд авираад буух хүртэл нь хоолойгоо сөөтөл боргоно. Айлын халамцуу залууг нэг удаа орж ирэхэд уяагаа тастан урж идэх шахаж билээ. Арай чамай барьж аваагүй бол юу гээч болох байсан бол? Бас хөршийн хэдэн ямаа орж ирэхэд барих дөхсөн. Нэгийг нь хүүлчихсэн бол төлбөрт орох байсан нь мэдээж.

	Годгорхон ийм догшин амьтан уу гэвэл үгүй. Гэрийнхэндээ эрхлэх гэнэ. Анх олж авчирсан болохоор тэр үү, бид хоёрт илүү сайн. Хоол өгөхөөр ойртоход өөдөөс цовхорч гар хөл долоогоод сүйд болно. Хэрэв гудамжнаас олж ирсэн эзнээ таньж байгаа бол ухаантай л нохой доо. Амьдрал ахуйг нь дэмжин, тус болсон, аюул ослоос аварсан ачтанаа мартчихдаг хүн байдаг тухай дуулддаг.

	Годгорхон маань өвгөн бид хоёрт эрхлэхдээ гэдсээ илүүлж, нуруугаа маажуулах гэдэг болжээ. Үүрэнд нь ойртоод очиход дээшээ хараад хөлөө сарвайлгаад хэвтчихнэ. Гэдсээ илүүлэх гэж тэр. Хэрэв илэхгүй өнгөрвөл босоод гомдолтойхон гийнана. Годгорхоныг хааяа хашаандаа сул тавих. Намайг бие засаад гарч ирэхэд жорлонгийн үүдэнд аанай гэдсээ маажуулах гэсэн бололтой дээшээ харж хэвтээд л хүлээж байдаг байлаа.

	— Хүүхэд, нохой хоёрыг эрхлүүлж болдоггүй юм шүү. Хүүхдийг эрхлүүлж өсгөвөл хүн биш болох нь бий. Нохойг эрхлүүлж дасгавал нөхөр дайснаа ялгаж танихаа больдог гэж өвөө маань ярьдаг сан. Өвөөгийн үг санагдавч Годгорхоныгоо өрөвдөөд байлаа. Өвгөн бид төрүүлсэн үр хүүхэд, ач зээ нараа тэгтэл их эрхлүүлж байсан удаагүй шиг санагдана. Гэтэл Годгорхоныг эрхлүүлмээр бас хэрдээ гоёмоор бодогддог болжээ. Хүзүүвчинд нь улаан даавуугаар хэл хийж уяв. Өвгөн:

	— Годгорхон маань өвлийнхөө дээлээс яагаад бүрэн салахгүй байна вэ? Хаврын сүүл сар шувтарчхаад байхад навсайчхаад муухай гэдэг нь гэж үглэснээ хажуугийн ямаатай айлаас сам гуйж аваад ноолуурыг нь самнаж билээ. Угаасаа маажуулах, илүүлэх дуртай болохоор ямар дуртай, огт хөдлөхгүй нүдээ аниад хэвтэж байсан гэж санана аа.

	Ер нь хачин нохой шүү дээ. Хоёрдугаар хоолонд буюу шөлгүй шахам хоолонд дуртай. Хэрэв ихээхэн шөлтэй хоол өгвөл идүүрээ зууж, эвтэйхэн хөнтрүүлээд шингэнийг нь асгачихна. Хоёр яс хаяж өгвөл нэгийг нь үүрэндээ зууж оруулаад, нөгөөг нь газар ухаж булна. Дараа мэрэх гэж нөөцөлж байгаа нь тэр. Бага охин:

	— Годгорхонд яс өгөөд яах вэ? Хахаж үхэх бус уу? гэхэд өвгөн:

	— Өгөлгүй яах вэ. Монгол нохой яс идэж шүдээ хурцалдаг юм гэж билээ. Үнэн биз ээ. Годгорхон бат, хурц шүдтэй нохой болсон юм. Хумс нь ч гэсэн өрөвтөл төмөр мэт бахим болжээ. Тэр хавар өвгөнийг ногооныхоо газрын зэрлэгийг хүрздэн ухаж, цэвэрлэж байхад Годгорхон хүрч очоод зэрлэгийг хамт ухалцсан удаатай. Маажиж, малтаад л... Тусалж байгаа тэр юм. Өвгөн:

	— Том хүүгээс маань илүү ухаантай гээч! Намайг ядарч цөхөж байгааг мэддэг байна шүү, хөөрхий гэж билээ.

	Годгорхон сул байхдаа ажил, сургуульд явах хүн бүрийг автобусны буудалд хүргэж өгөөд буцдаг байсан. Олон жилийн өмнө Аж үйлдвэрийн комбинатын нэг ажилчин эмэгтэйг ээлжийн ажлаас шөнө буухад нь тосож авдаг нохой байсан тухай сонссон юм. Яг ажил тарах үеэр буюу шөнийн хоёр цагт үйлдвэрийн үүдэнд ирчихсэн зогсож байдаг байжээ. Тосох хань нөхөргүй эмэгтэй байж л дээ. Манай Годгорхонд ч тийм ухаан бий.


 

	ӨВГӨН, БИД ХОЁРТ ТУСАЛСАН НЬ

	Зуны дунд сард юм сан. Ёстой л нохой гаслам халуун өдөр. Би баахан угаах юм аваад Дамбадаржаагийн гол руу явахдаа Годгорхоныгоо дагууллаа. Зам товчлохын тулд үерийн өндөр далан дээгүүр гарах болов. Авч гарсан ачаа чамгүй хүндийг хэлэх үү, далан дээгүүр өгсөхдөө гулсаж халтираад... тэгсэн чинь Годгорхон яасан гэж санана. Өөрөө далан дээр үсэрч гараад даашинзны хормойноос зууж татаад, намайг дахиад доош гулгахаар үсрэн бууж, араас минь толгойгоороо тулж түлхээд...

	Ингэж Годгорхоныхоо хүчээр далан давж, голын эрэгт хүрсэн юм даг. Би хиртэй хувцас хунараа угааж, Годгорхон усанд шумбан сэрүүцэж билээ.

	Бас өвгөнд тус болж зуудаг нохойноос аварсан юм. Годгорхон нэг “муу” гэмээр зан сурсан. Юу гэвэл урд хоёр хөлөөрөө цахдан жийж байгаад хүзүүвчээ мултлан сулардаг болсон. Өвгөнийг ажлаас ирэх үед тэгж сулраад хашааны хаалганы түгжээ мултлан гарчээ. Өвгөнийг тосох гэсэн юм байх. Тэгсэн чинь өвгөн баахан халамцуу гуйвсаар ирж явсанд зэрэгцээх хашаанаас зуудаг нохой гарч давшлан дайрахтай Годгорхон яг таарсан юм байна. Хэрэв Годгорхон тосч ирээгүй зуудаг нохойтой тулалдаагүй бол согтуу толгой тэр муу нохойд хүүлүүлэх байсан гэж өвгөн хожим хойно болтол ярьдаг сан. Годгорхон зөнч амьтан байсан гэдэгт итгэдэг юм. Ингэж бид хоёрт тус болсон удаатай.

	 

	ГОДГОРХОНЫГ ЭХТЭЙ НЬ УУЛЗУУЛАХЫГ ХИЧЭЭВЧ БҮТСЭНГҮЙ

	Гудамжаар явахдаа яагаад ч юм Годгорхоны эхийг, ихрийг нь битүүхэндээ хайж хардаг боллоо. Ямар сайхан, цовоо нохой болсныг харуулах гэж санасан юм болов уу даа.

	Миний танил хөгшин өргөмөл хүүтэй. Хүү нь цэргийн алба хаагаад ирэхдээ бие хаа жагссан сайхан эр болжээ. Ирсэн жилээ сумын наадамд барилдаж, үзүүрлэсэн юм санж.

	— Хүүгээ ээж аавд нь айлчлуулна. Ямар лут эр болсныг үзээд хаагаад ирэхдээ бие хаа жагссан сайхан эр болжээ. Ирсэн жилээ сумын наадамд барилдаж, үзүүрлэсэн юм санж.

	— Хүүгээ ээж аавд нь айлчлуулна. Ямар лут эр болсныг үзээд баярлана даа гэж сайх хөгшин ярьж байсан. Үүнээс ч болсон байж магадгүй.

	Нэг өдөр өвгөн ажлаас ирэхдээ бөөн олз олсон юм шиг, жигтэйхэн баяртайгаар:

	— Хөөе, хөгшөөн Годгорхоныхоо эхийг харлаа. Баруун голын наад далан дээр сүүлнийх нь үзүүр цагаан, дөрвөн хөлдөө мөнгөн бөгжтэй юм шиг нохой зогсож байна. Эх нь яах аргагүй мөн. Хачин адилхан гэж хэлүүт цайгаа нуулгүй нохойгоо хөтлөөд гарав. Тэгснээ түдэлгүй урам муутайхан орж ирлээ.

	— Яав! Яваад өгч үү! Алга уу!

	— Байнаа.

	— Уулзуулав уу?

	— Уулзуулалгүй яах вэ.

	— Тэгээд!

	— Харамсалтай нь үнэрлэсэн ч үгүй. Үрээ гэж танихгүй байна. Нохой бол нохой л юм даа.

	— Манай Годгорхон эхийгээ харин мэдмээр юм аа. Ухаантай шүү дээ.

	— Зугтаагаад явчихад хойноос нь хараад нэг удаа хойд хөл дээр оцойн суугаад зөөлөн гийнасан. Тэгээд надад эрхлэх гээд, маажуулах гээд...

	— Үрээ таниад дагаад ирсэн бол эхийг нь хооллоё гэж бодож байлаа шүү.

	— Би ч бас тэгж бодсон л доо.

	Годгорхоныгоо эхтэй нь уулзуулах гэсэн оролдлого ийнхүү бүтэлгүй болов. Хэзээ ч биелэхгүй, бүтэхгүй юм хүсэж мөрөөдөхийг алийг тэр гэх вэ. Харин нэг зүйлийг хэлэх хэрэгтэй. Сүүлийн үед манай гудамжинд ч Годгорхоны ихрийн өрөөснүүд үзэгдэх болсон бөгөөд өвгөн бид хоёрын тоолсноор лав л тав байсан. Бүгд эзэнгүй нь ил бөгөөд туранхай эцэнхий гэж нүд халтирам. Тэд бүгд охин нохой гэдэг нь тодорхой. Охин гөлгийг хэзээ хэн тэжээж байлаа даа. Хүний амьдралд хүү ч хэрэгтэй, охин ч хэрэгтэй л байдаг сан. Харин охин нохойтой байхыг огт хүсдэггүй нь эцэггүй олон гөлөг цувуулна, эцэст нь хооллох гэж яршиг төвөг болно гэж тээршээдэгтэй холбоотой байх.

	Манай хөршийнх эцэггүй олон охинтой сон. Ээжийг нь өөд болоход охидын өвөө:

	— Урьдын цагт хүнтэй бол хүнстэй гэдэг байлаа. Одоо цагт хүнтэй бол хүнсгүй гэмээр болжээ. Таван охиноос ядаж хоёрыг нь эр сүвтэй юм шууд аваад яваасай гэж үглэнэ. Бас нэг удаа манайд нэлээд халамцуухан орж ирээд:

	— Намайг бодоход та хоёр ухаантай улс юм. Хаанаас ийм сайхан эр гөлөг олж тэжээгээ вэ? Ижлийн өрөөсөн нь байдаг болов уу. Эр хүний үүдгүй айл юм аа гэхэд манайх эр нохойтой байж болмоор сон доо, даан ч гээд уйлан алдав. Тэгэхээр нь өвгөн:

	— Охин нохой тэжээ! Манай Годгорхоны өрөөсөн охин ноход гудамжаар явж л байна.

	— Эм нохойгоор үхсэн үлийгээ хийнэ. Хэдэн охин дээрээ бас эм нохой тэжээх гэж үү?

	— Ээ, Довдон минь дээ тэгж болохгүй; Эхлээд сайн чанарын охин нохой тэжээж болно. Түүнээс чинь ирэх өвөл гэхэд хэдэн сайхан эр гөлөг гарч л таараа. Нэгийг нь өөрөө аваад үлдсэнийг нь зарахгүй юу. Эсвэл эр гөлөгний хүслэн болсон айлд ганц хоёр гожингоор өгчихгүй юу...

	Өвгөнийхөө ингэж ярихад миний зовсныг яана аа. Уг нь ч тоглож сурсан хүмүүс дээ.

	Довдонг гарсан хойно өвгөн;

	— Би үнэн үг хэлсэн шүү. Сайн нохойтой болъё гэвэл эхлээд охин гөлөг тэжээх хэрэгтэй юм. Ороон дээр нь дориун эр нохойтой нийлүүлээд гөлөглөхөөр нь аль хүч чадалтай эр гөлгийг шилж тэжээхгүй юу. Довдон маань таван сайхан охинтой. Одоогоор зүдэрч, үглэж л явна. Удахгүй мань хүн хүргэнтэй болно. Зээтэй ч болох вий. Чи харж л байгаарай гэж билээ. Бас нэгтээ:

	— Годгорхоныхоо ихрийн өрөөсөн эм нохойноос нэгийг барьж оосорлоод Довдонгийнд оруулж өгөх үү, хө гэв.

	— Больж үз? Одоо байтлаа тэнэмэл золбин жингэрт уруулж үхэхдээ дутаа юу чи! хэмээн би эрс хорив. Өвгөн миний янзыг үзэх гэсэн байжээ. Заримдаа ингэж тоглодог зантай хүн л дээ. Харин түүний нэг үг үнэн болсон. Довдонгийн том охин гэрлэж, удалгүй бие давхар болж билээ. Томоохон компанийн эзний хүүтэй гэрлэсэн гэсэн. Аав нь ханьтай болсон гээд хүүдээ “эксель” машин авч өгсөн байна лээ.

	 

	МАНАЙД ХУЛГАЙ ОРЖЭЭ

	Манайд хулгай оржээ. Өвгөн, бид хоёрыг орой ажлаас ирэхэд хүүхдүүдийн нүд орой дээрээ гарах шахсан, хэл нь ээрэн шулганалдаж байх ажээ.

	— Яав? Юу болоо вэ?

	— Хул-гайч, хуул-л-гайч! Манай усны тэрэг, түлээний сүх, хөрөөг аваад явчихжээ. Усанд явах гэсэн чинь тэрэг алга! Түлээгээ хөрөөдөж, хагалах гэсэн чинь хөрөө, сүх байдаггүй. Бас...

	— Өөр юу авчаа вэ?

	— Годгорхоныг маань зоджээ!

	— Юу гэнэ ээ?

	— Та үз дээ

	“Усны тэрэг, хөрөө, сүх ч өнгөрч. Годгорхон маань" гэж бодоод нохой дээрээ очвол өөдөөс нэг их гомдол мэдүүлэн зовлонтойёо гаслан гийнав. Үзвэл хөл нь доголж, хондлойны арьсны хэгзэрсэн хэсгээс цус шүүрч байлаа.

	— Авах юмаа аваад зайлахгүй, нохойг маань юунд ингэж тарчлаана вэ?

	— Аргагүй шүү дээ. Хэдийгээр уяатай байсан ч хулгайч руу зүтгэлэн, өмч хөрөнгөө хамгаалахын төлөө хэр чадлаараа тэмцээ биз. Хулгайч сулрахаас нь эмээгээд номхотгох гэж зодсон байна.

	Годгорхоны уяаны дэргэдүүр том том чулуу, сэтэрхий банз хэвтэж байлаа. Чулуугаар цохиж банзаар нүдсэн бололтой. Нэг нь ингэж байхад нөгөө нь тэрэг, сүх, хөрөөг хашаа давуулан хаясан байхаас зайлахгүй. Хулгайч нар бид хоёрыг хэзээ ажлаас ирдэг, хүүхдүүдийг хэдийд сургуульдаа явдаг, энэ хэдэн цагийн хооронд эзэнгүй байдгийг нарийн судалсан байх. Цоож эвдэж гэрт ороогүй нь яамай даа.

	Ийм явдал болов. Юун түрүүн Годгорхоныгоо эмчиллээ. Хэгзэрч, цус шүүрсэн арьсыг цэвэрлэн Вишневскийн тосыг тогооны хөөтэй хольж түрхэв. Доголон хөлийг нь самбай даавуугаар чанга гэгчийн ороов. Өвгөн хөлийг нь барьж үзээд хугараагүй байна гэсэн юм. Маргааш өглөө харвал Годгорхон хөлийнхөө ороолтыг аваад хаячихсан долоож байлаа. Нохой өвчтэй хэсгээ долоож эдгээдэг юм санж. Даан ч хэл нь нуруундаа хүрэхгүй болохоор өөрөө өвчнөө анагаах арга байгаагүй буй за.

	Тэр өдрөөс хойш өвгөн Годгорхондоо их анхаардаг болсон. Монголчууд хоточ нохойдоо засал хийдэг уламжлалт аргатай гэж яриад зах орж үхрийн цувдай авчрав.

	— Монгол хүн нохойнхоо дууг бүдүүрүүлэхийн тулд түүхий уушги бөөн бөөнөөр нь залгиулдаг, сүүлийг нь арслангийнх шиг сүрлэг, сагсгар болгохын тулд угт нь шар тос түрхдэг юм. Ингэж засал хийлгэсэн дөрвөн нүдтэй монгол банхрын дуу хэдэн саахалтын чанадаас сонсогддог. Сүүл агссан банхраас хээрийн боохой боловч айн сүрддэг гэж өгүүлээд авчирсан уушгинаасаа залгиулав. Сүүлний нь угт шар тос нялж байлаа. Өвгөний бодлоор бол Годгорхоны дуу хэдэн саахалтын тэртээд байтугай хамар хашаанууддаа хүрэхээргүй сул, сүүлний нь үс гүйцэд ургаагүй болохоор сүр бараа муутай байжээ. Хулгайчийг хашаанд орж ирэхэд Годгорхоны архирах, боорлох одоогийнхоос сүрлэг бөгөөд аюул зарласан дуу нь айл хунарынхны анхаарал татахаар тод байсан бол “Энэ ер нь юу болж байна” гээд ядаж зүүн, баруун хамраас хүмүүс гарч ирэх байжээ.

	Өвгөн ерөөс сонин хүн. Наадмын дараахан телевизороо гадаа гаргаж, утсыг нь уртасгаад годгорхоны үүрний ойролцоо тавиур дээр байрлуулав. Эхлээд учрыг нь тааж мэдсэнгүй. Тэгэх нь ээ мань хүн Годгорхондоо нохойтой, тэгэхдээ хулгайчтай кино үзүүлэх гэсэн байжээ. Даан ч долоо хоногийн ТВ-ийн нэвтрүүлгийн хөтөлбөр авчирдаг, түүнийг сүрхий үзэж, зурж тэмдэглэдэг болсон юм.

	Чингээд нэг орой “101 цоохор гөлөгний тухай” киног Годгорхондоо үзүүллээ. Годгорхон эхлээд хачин их гайхсан янзтай чихээ сортойлгон, толгойгоо үе үе далжийлган дэлгэц тийш ширтэж байснаа нохдыг бие биедээ чимээ өгөн боргоход юу болов гэмээр унгас алдан хуцаж эхлэв. Дараа нь ч гэсэн нохойтой киног Годгорхонд үзүүлдэг болсон бөгөөд энэ нь надад инээдэмтэй санагддаг байлаа. Хүүхдүүд ч шоолж хөхрөлддөг болов. Гол нь хулгайч, муу хүмүүсийн явдлыг нүдлүүлж хүмүүсийн дунд байгаа нохойн амьдралыг таниулах гэсэн юм билээ. Өвгөн захаас усны шинэ тэрэг, хөрөө, сүх худалдаж авчраад “Ажил, сургуульд явахдаа нохойгоо сул тавьж байя. Шөнө ч гэсэн уяхаа больё. Харин хашааныхаа хаалгыг сайн түгжих хэрэгтэй. Арай гараад алга болохгүй биз” гэсэн билээ.

	Ингэж Годгорхоноо уяанаас нь суллалаа. Энэ маань нэг талаар буруудсан ч байж магадгүй. Настнуудын хэлэлцэх нь нохой уяатай байх тусмаа улам галзуурдаг, сул чөлөөтэй болохоор төрөлхийн ааш авираа гээдэг гэлцэнэ.

	 

	ГОДГОРХОН АЛГА БОЛОВ

	Годгорхон шөнөжин хуцаж хонов. Сэтгэл дагасан уу, хэдэнтээ уушги залгиулснаас хойш дуу нь үзтэл бүдүүрчээ. Хаа нэгтээ өөр шигээ бүдүүн дуутай нэгэн нохойтой хэл амаа ололцож буй бололтой заримдаа урт, заримдаа богино, богинохон хэмнэлээр хуцах сонстоно. Шөнийн нам гүмийг эвдэн ноход хоорондоо юу хэлэлцэж хонодог бол?

	нохойтой хэл амаа ололцож буй бололтой заримдаа урт, заримдаа богино, богинохон хэмнэлээр хуцах сонстоно. Шөнийн нам гүмийг эвдэн ноход хоорондоо юу хэлэлцэж хонодог бол?

	“Манай үүгээр сэжигтэй хүмүүс явж өнгөрлөө хөв-хөв, сэрэмжтэй байгаарай! Танай түүгээр сонин юутай вэ? Эртээд хулгайч нар шөнө дүлээр айлын гэрт орж телевизорыг нь авч одохдоо нохойг нь алчихсан шүү. Тэр айл нохойгоо шуудайнд хийж урд нуга руу аваад явахад нь би дагасан. Газар ухаад булах нь аймаар юм билээ. Би одоо ч айсаар байна.

	Хөв хөв. Танай түүгээр жингэр хэр олон бэ?Удахгүй орооны үе эхэлнэ шүү дээ. Хөв-хөв. Жингэр хаа сайгүй. Гэвч эзэн намайг тувт уяад гадагшаа гаргадаггүй. Чи ч бас уяатай юу. Уяа чинь хүнд төмөр гинж биз дээ. Тэгэлгүй яах вэ хөв хөв. Гэхдээ би гинжнээсээ салж чадна. Хүзүүвчээ мултлаад хашаа давж, гудамжаар тэнэж, олон янзын нохойтой тоглохдоо тоглож, урцалдахдаа урцалдаж, хэрхэндээ чөлөөтэй хэд хоновч өлсөхийн эрхээр эргээд идүүртээ очихоос өөр аргагүй болдог. Үнэн шүү. Хөв хөв. Би нэг удаа чам шиг суларсан боловч эзэн маань намайг эрж олоод саваа модоор занчиж хашраасан. Түүнээс хойш... хөв хөв ...”

	 

	* * *

	 

	Ноход бид бүхнийг унтаж амарч, зүүдний ертөнцөөр аялж байх хооронд ийнхүү ярилцдаг байж болох юм. Өвгөн намайг бодоход нохойн хэл илүү мэднэ. Годгорхоны хуцах чимээгээр өвгөн сэржээ.

	— Яагаа вэ? чи унтаагүй байгаа юм уу? гэж байна.

	— Тийм ээ. Нойр хулжчихлаа.

	— Унтаж амар даа. Годгорхон тайван биш байх шиг байна. Хол гудамжны нэг нохойтой "ярилцаад" байна. Гэвч гараад явчихгүй байх.

	— Годгорхон түүнтэй юу хэлэлцээд байна аа?

	— Байдлыг сонсвол манай хашаанд орсон хулгайч, өөрийгөө зодсон хүнийг үзэн ядаж байгаагаа л тэр нохойд хэлээд байх шиг. Нохойг жигшээнэ гэдэг хэцүү шүү дээ.

	— Магадгүй. Хулгайчаас хойш зан ааш нь их хувирсан. Шөнө унтаж амрахаа больжээ.

	Бид хоёр ийнхүү гүнгэр гангар ярилцсаар нэг мэдэхэд нам унтчихаж. Өглөө босоод харвал Годгорхон алга. Хашаан дээгүүр дүүлэн одсоноос зайлахгүй. Сул тавьсан гурав дахь шөнө ийм явдал боллоо.

	Би сандарч эхлэв. Хүүхдүүд яах вэ, ийх вэ гэцгээж байна.

	Гагцхүү өвгөн маань тайван бөгөөд нухацтайгаар:

	— Нэг л биш улин хуцаад байсан юм. Өөрийгөө зодсон хулгайч нарын эрэлд гарсан байх. Годгорхон хувцас хунар, царай зүс, тэр байтугай үнэрээр нь таньж л таараа. Хэрэв зээ хаа нэгтээ тааралдаж гэмээ нь заавал ноцно. Урж тастаад хаячхаасай, муусайн сүгүүдийг... хэмээн үглэнэ. Бас “Чи ажиглаа биз дээ! Сагсгар том сүүлтэй болжээ. Хэрийн нохой байтугай хүн хараад зүрх алдан айна. Одоо санавал “Годгорхон гэж нэрлэдэггүй байж. Нэр нь зохихгүй болжээ. Сүрлэг том амьтны нэрээр нэрлэвэл яасан юм бэ” гэв. Нэрдээ нэгэнт дассан гэж үзээд өвгөний энэ саналыг бид дэмжээгүй боловч бас л санал хураах болж хүүхдийн ялалтаар “Сагсгархан” гэж нэрийдэх болсон билээ. Өвгөн нохойгоо алга болсонд зовох бүү хэл харин ч олзуурхан байх янзтай.

	“Нохойтой өшөөтэй хүн хормойгүй

	Ноёнтой өстэй хүн толгойгүй” гэсэн үг байдгийг санаад өвгөний талд орж бага зэрэг тайвширлаа. Нээрээ манай Сагсгархан хулгайч нарыг олоод хариу өшөө авч чадвал юутай сайхан бэ гэсэн бодол орж ирэв. Одоо санахад мөн ч гэнэн бодол байж дээ. Тэр өдөр хүүхдүүд хичээл тарсны дараа хоёр хоёроороо Сагсгарханы эрэлд гарчээ. Сайн дураараа шүү. Орой бүгдээрээ уруу царайлан орж ирэв.

	— Та нар чинь яачхав аа? Сургууль дээр чинь ажил гараа юу?

	— Үгүй ээ! Бид Сагсгарханаа хайгаад. Хавьд алга байна. Олж чадсангүй.

	— Ээж ээ! Би аягүй горьдсоон! Сагсгархантай яг адилхан нэг нохой явж байсан. Гүйгээд очсон чинь биш байлаа. Даан ч тэр “Годгорхон”, “Сагсгархан” гэж дуудахад харах ч үгүй байсан юм аа.

	— Адилхан жингэр олон байдаг юм аа. Уг нь түүний ихрийн өрөөснүүд байхгүй юу. Өөрөөр хэлбэл нэг эхийн төлүүд гэсэн үг. Охин гөлөг болохоор нь хүмүүс авч тэжээгээгүй юм билээ. Одоо цөм золбин. Зарим нь ч үхэж үрэгдээ биз дээ гэж өвгөнийг хэлэхэд бага охин санаа алдав. Тэгээд:

	— Намайг том болохоор хүн авах болов уу? Хүн авахгүй бол би золбирох уу, аль эсвэл мажийх болов уу гэж ер санаанд багтамгүй юм асуув.

	— Яалаа гэж дээ. Бид бол хүн. Чи бол охин нохой биш охин хүүхэд. Ээжтэйгээ адилхан хүүхэн болно. Хүүхэн хүнийг заавал хүн авдаг юм. Бүр булаацалдаж байгаад авна гээч хэмээн би яаран сандран өгүүлэв.

	Үзтэл охин амьдралын тухай элдвийг эргэцүүлэн бодохтойгоо болжээ. Баярламаар ч юм шиг, аймаар ч юм шиг. Том охин аравдугаар ангид ортлоо ажаадаа ч, надад ч ийм юм огт ярьж байгаагүй санагдана. Жилээс жил улирах тутам хүүхдийн ухаан тэлж хэл ам нь ч гүйцэгдэхээ байжээ. Түгжигдмэл битүү байснаас хамаагүй дээр юм даа. Ярьж л байг, ярина гэдэг чинь бодож сэтгэж байна гэсэн үг.

	— Ээж ээ, таныг анх ажаа авсан уу?

	— Тэгсээн, охин минь...

	— Олон хүн өрсөлдсөн үү, таныг авах гэж?

	— Зөндөө дөө...

	— Ажаа ямар мундаг вэ? Бусдыг нь ялчихсан байна шүү дээ гэвэл бага хүү:

	— Өнөөдөр Сагсгарханыг эрж явахад олон нохой нэг шар жингэрийг булаацалдах шиг санагдсаан. Хоорондоо хэрэлдээд гэсэнд.

	— Хош, чи! гэж зандрав. Хүү дуугүй боллоо. Орой болжээ. Өвгөн ажлаасаа ирэв. Хүүхдүүд бууз хийж байлаа. Бууз болох хооронд өвгөн, бид хоёр сүүдрэвчиндээ сууж ярилцав.

	— Сагсгархан ирээгүй л байна уу?

	— Алгаа! Хүүхдүүд хичээлээ тараад бишгүй хайсан гэнэ. Хавьд алга, эрээд олсонгүй гэцгээж байна.

	— Яадаг байна аа. Нохдод бариулаагүй байгаа. Ороо нь дөхсөн

	— Сагсгархан ирээгүй л байна уу?

	— Алгаа! Хүүхдүүд хичээлээ тараад бишгүй хайсан гэнэ. Хавьд алга, эрээд олсонгүй гэцгээж байна.

	— Яадаг байна аа. Нохдод бариулаагүй байгаа. Ороо нь дөхсөн ноход хэцүү шүү.

	— Юуны чинь ороо. Болоогүй биз дээ.

	— Одоо чинь нохойн ороо замбараагаа алдсан шүү дээ, хө.

	— Чингэтэл хашааны хаалга самардах шиг болов. Яаран гүйж хүрвэл Сагсгархан маань хүрээд иржээ. Хаалга тайлж өгмөгц хэвтэр лүүгээ бус шууд сүүдрэвч рүү гүйгээд надаас түрүүлэн өвгөний дэргэд очиж хэвтлээ. Дээшээ хараад хөлөө өргөн маажуулах гэж байна. Намайг очиход дэргэд ирээд бас л дээшээ харлаа. Би гэдсийг нь маажиж, нурууг нь илэв. Дахин дахин илүүлж, маажуулах гээд байх янзтай. Дэргэд налж хэвтээд өвгөн бид хоёрыг аргадсан, хайрласан нүдээр ээлжлэн хараад байлаа. Анхандаа “Энэ маань гадуур тэнэснээ цагаатгах гэж байна уу даа” гэсэн шүү юм бодтол нэг л биш ээ.

	— Чи минь хаагуур юу хийж тэнээд байна даа. Тэгж байж дахиад уяулав даа.

	Сагсгархан миний зүүн хөлийг дэрлэж хэвтлээ. Дахиад тэнэхгүй. Та нар намайг яавал яа гэх шиг санагдсан. Том хүү бага байхдаа (зургаадугаар ангид байсан байх) гадуур тэнээд ирэхдээ яг Сагсгархан шиг ааш гаргаж, зодуураас эвтэйхэн мултарч байсныг энэ хооронд санаж билээ.

	— Сагсгархан маань ядарчээ, хөөрхий. Юу идэж ууж явсан юм бол доо гэж намайг хэлэхэд өвгөн,

	— Аа, мэдэхгүй. Чи наад нүдийг нь хар. Эзэндээ маш их юм яримаар, зовлон тоочмоор нүдтэй болчихсон байна гэв. Нээрээ үзвэл дотуураа айхавтар шаналгаатай байх мэт. Амь тэмцэхдээ гүнээр санаа алдах шиг.

	— Дотуураа цус алдсан юм болов уу. Хулгайч нарт зодуулснаас ингэв үү, сая гадуур тэнэхдээ ийм эмгэг олов уу гэтэл өвгөн:

	— Ажаад байхад хулгайч нараас хойш үхээнц дорой болсон шүү. Тэд зөвхөн зодоод зогсоогүй талх юм уу, мах өөхөнд зүү тэвнэ хийж залгиулсан байж болзошгүй. Дахин ирж энэ айлыг ухна. Тэгэхэд нохой нь үхчихсэн, саадгүй болсон байна гэж бодсон байж магад. Ийм явдал бишгүй л дуулддаг бус уу гэв. Өвгөний эл яриа аймшиг төрүүллээ.

	Бууз болжээ. Хүүхдүүд хоёр том тавагт дүүрэн бууз хийгээд сүүдрэвчний ширээн дээр аягатай, цайтай хамт авчирч тавилаа. Гэвч хоол орох янз алга.

	— Хүүхдүүд ээ, Сагсгархандаа зэлгээн хярам авчирч өг! Ам нь хатаад байх шиг байна гэсэнд бага хүү тэр даруй хярам авчирлаа. Сагсгарханы ам ангалзаад байв. Энэ нь угтаа цангаснаас бус бидэнд ямар нэгийг хэлэх гэсэнтэй холбоотой байсан болов уу.

	— Сагсгархан минь юу л хэлэх гээд байна даа. Чааваас, хэлийг нь мэддэг ч болоосой. Сагсгархан хярмаас хэд долоосноо тавгийг нь үнэрлэв. Анх авчраад сүү хийж өгсөн тавгаа таньж, гөлгөн насаа дурсан санасан нь тэр биз ээ. Тэр сүүний тавгаа байтугай анхны “Оромж” болсон хоолны ширэн саваа хэзээ хойно санаж, дотор нь орох гэж зүтгэлдэг, том болсон хойно толгойгоо шургуулчхаад буцааж авч чадахгүй инээдэм болж байсан сан.

	— Годгорхон маань бүхэл (хоёрдугаар) хоолонд дуртай шүү дээ. Алив бууз өгье гээд би таваг дотор нь зөндөө бууз хийж өгсөнд над руу, бас өвгөн рүү таашаалтай харснаа хэд хэдийг үмхэж орхив. Бид шинэ жил, цагаан сар, улсын баяр наадмаар Сагсгархандаа тусгай хоол хийж, баярын хувь хүртээдэг, түүн дотор бууз, цагаан шар будааны агшаамал заавал оруулдаг байсан юм. Өвгөн:

	— Сагсгархан маань нэг л юм хэлэх гээд байна даа. Бодвол би өвдөж, зовж байна. Та хоёр туслаач гээд байх шиг гэж байн байн үглэнэ.

	— Одоо шөнө боллоо шүү дээ. Маргааш өглөө эрт мал эмнэлэгт авч очъё.

	— Тэгье дээ.

	Өвгөн бид хоёр ингэж тохирлоо.

	— Дахиад гараад явчихгүй байгаа даа. Уяж хонох уу гэвэл өвгөн:

	— Уяад хэрэггүй биз. Гэртээ арай чүү зорьж ирснээс зайлаа гэж үү? Одоо гарахгүй. Чөлөөтэй сул хоног гэв. Сагсгархан өвөл бол пингийн нөмөрт, зуны халуунд бол гар худгийн ойролцоох зүлгэн дээр хэвтэх дуртай сан. Зүлгэн дээрээ хэвтээд унтаг гэж бодсон билээ.

	 

	ХӨӨРХИЙ ДӨӨ, МУУ САГСГАРХАН МИНЬ

	Маргааш өглөө нь Сагсгарханаа мал эмнэлэгт аваачиж үзүүлэхийн тулд өвгөн бид хоёр бараг л хар үүрээр бослоо. Цайгаа чанаад дээжийг нь өргөхөөр гарахдаа “Сагсгархан” гэж дуудсанд чимээгүй. Багын нь нэрээр дуудсанд бас л дуу чимээгүй. Нэрээ сонсмогц гүйгээд ирдэг сэн. Гэрт оруутаа: Сагсгархан алга. Арай гараад явчхаагүй байгаа даа гэсэнд өвгөн ханцуйгаа эгэлдрэглэсэн болоод яаран гарлаа.

	Би ч хойноос нь гарав.

	Ээ, базарваань, юу үзсэн гэж бодно оо. Сагсгархан маань худгийн дэргэдэх нөгөө зүлгэн дээрээ үхчихсэн хэвтэж байлаа. Ангайсан амнаас нь цус асгарчээ. Хөөрхий минь шөнө амиа тэмцэхээр байшинд орж туслуулах гэж үүдэнд хэдэнтээ очсон байх, бидэнд чимээ өгөхөөр хуцах гэсэнд дуу нь гараагүй байх, тэгээд эцсийн эцэст арга тасрахдаа өөрийн хэвтэх дуртай зүлгэн дээрээ ирж амь тавьжээ гэж бодох тутам нулимс аяндаа урсав. Хүүхдүүд гүйлдэн ирлээ. Бага охин, хүү хоёр нүдээ даран мэгшиж эхлэв.

	— Одоо яая гэхэв. Ээж, ажаа хоёр чинь өөд болсон биш, миний хүүхдүүд битгий их уйл, чи ч гэсэн одоо боль гэж өвгөн хэлэв. Өвгөн хэдийгээр уй гашуу болж байгаа ч эр хүний тэвчээр зааж буйг би мэдлээ. Тэгээд ч өвгөний үг манай ам бүлийн дагаж мөрддөг хууль шүү дээ. Бүгд амьсгаагаа дотогш татаад уйлж унжихаа болилоо.

	— Анхаарал сэрэмж алдлаа даа. Хүний хэлээр ярьж чаддаггүй амьтад хүмүүсээс ямагт энэрэл тусламж хүсэж байдаг юм. Ухаантай гэж өөрсдийгөө нэрлэдэг бид үүнийг сайн ойлгож байх учиртай юм шүү гэснээ:

	— Энд удаан байлгаад яах вэ. Дараачийнхаа ажлыг бодъё гэж өвгөнийг хэлэхэд би гэртээ орж, зул өргөлөө.

	Тийнхүү бид бүгдээрээ хайртай, эрх бага “Годгорхон”, ухаантай том Сагсгарханаа Дамбадаржаагийн зүүн урд уулын нэгэн хөмөг дор яг хүнчлэн оршуулсан билээ. Буцах замдаа би дотроо “Хөөрхий дөө, муу сагсгархан минь” гэж үглэсээр явсан. Бодвоос бүгд тэгж бодож явсан биз ээ.

	Нохойд ингэтлээ дасна гэж байдаг л юм билээ. Гэхдээ бид нохой хүнд дасахаас илүүг хийж, ухаарч чаддаг сан бил үү дээ.


САЛХИН ТИЙРЭН

	1. ЭЭЖ

	Агуйн хавьцаах айлд уран үйлээрээ алдаршсан Монголжин гэдэг уран ээж амьдардаг байжээ. Өнөөдөр ээж хонио хариулж явахдаа өндөр хадан цохион дээр суугаад «Жаргалын найман морь» бүхий хатгамал урлан суух зуур бүүвэйн дуу аялсаар

	 

	Хараадай хааны ач лаа

	Бүүвэй, бүүвэй, бүүвэй

	Хариуд хан тайжийн үрлээ

	Бүүвэй, бүүвэй, бүүвэй

	Зэргэлдэй мэргэний зээ лээ

	Бүүвэй, бүүвэй, бүүвэй

	Зээрэн согсооны дүү лээ

	Бүүвэй, бүүвэй, бүүвэй...

	 

	Ийнхүү дуулж суухдаа хот айлд болон өөрт нь ямар аюул гамшиг тохиохыг Монголжин ээж мэдсэнгүй. Харин ээж өөрөөсөө холгүй хэн нэгэн хүүхдийн дууг л сонсов гэнэ.

	 

	2. БҮҮВЭЙБААТАР

	Монголжин ээж хүүхдийн дууг сонсмогцоо хатгаж оёсон урлалаа сууж байсан хадан дээрээ тавиад мөнөөхөн хүүхдийн дуу гарсан зүг яаран сандран явж очвол өндөр цохионы сүүдэрт уранхай муу хувцастай боловч сэргэлэн нүдтэй жаал хүү зогсож байжээ.

	 

	— Хэн хүний үр билээ, чи

	Хэт нутаг хаана билээ, чи

	Явдал учир юунд билээ чи

	Ямар учраас энд ирэв ээ, чи

	 

	— Уугуул нутаг минь эх дэлхий

	Уг нэр минь Бүүвэйбаатар

	Салхин тийрэнтэй дайтахаар

	Санаа шулуудаж яваа минь энэ

	Ээж таны бүүвэйн дуунд уяраад

	Эрхгүй би зүүрмэглэж орхижээ

	Сайхан дууг тань зогсохоор л

	Сая дөнгөж нойрноос сэрлээ

	 

	Монголжин ээж, хүү хоёр ингэж танилцаад «Жаргалын найман морь» бүхий хатгамлаа орхисон хадан тийш хөтлөлцөн явав гэнэ. Тэгтэл хүү гэнэт зогтусаад:

	 

	— Ээжээ, ээж ээ. Та хараач.

	Эргүүлгэн хуй агуйгаас айсуй

	Эрчилсэн салхины исгэрэн шуугих дууг

	Ээж та сонсоно уу, үгүй юу явцгаая, хурдалъя 

	 

	гэжээ.

	Үнэхээр агуйн тэндээс айлуудын дээгүүр үүл биш гэхэд үүл гэмээр үймэн хуйларсан аймшигтай их хуй ойртож явав гэнэ.

	 

	3. «НАЙМАН ШАРГА» ХИЙСЛЭЭ

	Ээж, хүү хоёрыг уран хатгамал дээрээ ирэх тэрхэн зуур Салхин тийрэн «Жаргалын найман морь»-ийг хийсгэн авч амжжээ. Хоёул хойноос нь хэчнээн сарвайн тосож гүйвч хожимдох нь тэр.

	 

	Жар хоног хатгаж урласан юм сан

	Жаргалын найман морь минь юм сан

	Ганцхан учиг зангидаж тасалсан бол

	Гарцаагүй наймуулаа амилах байсан сан

	 

	Монголжин ээжийг ийнхүү харамсан гашуудан дуулахад Бүүвэйбаатар хүү:

	 

	Санаагаа бүү зовоо доо, ээж минь

	Салхин савдаг руу би явъя

	Учгийг зангидаж, утсыг таслаад

	Урласан морьдыг тань амилуулж авчиръя гэжээ.

	Унасан хүлэггүй, агссан зэвсэггүй байж

	Уршигт тийрэнтэй хэрхэн тэмцэх вэ?

	 

	4. ХҮҮ БААТАР БОЛЛОО

	Ээж ингэж хэлүүтээ өврөөсөө цэнхэр дурдан гаргаж, ямар нэгийг яаран хатгаж эхлэв гэнэ. Үзвэл дурдан дээр бүрэн хэрэглэлтэй үлгэрийн сайхан хүлэг, бас баатрын иж бүрэн хувцас, хуяг дуулга, нум сум бий болжээ.

	Тийнхүү ээж эцсийн учгийг зангидан тасалсанд урласан бүгд амилан, хүлэг морин үүрсэн янцгааж, алсад дайлаар одъё гэх шиг тогтож ядан цамнажээ.

	Хүү өөрөө ч баатрын хуяг дуулгатай нум сум агссан баатар эр болсноо мэдэв гэнэ. Ээж:

	 

	За ингээд Бүүвэйбаатар минь

	Замдаа сайн яваарай!

	Зангидаагүй утасны таслаагүй учиг 

	Загал морины баруун туурайд бий шүү

	Түүнийг онож харвавал утас зангилагдана.

	Түргэн зуур найман морь амилна

	Сайхан хүлгүүд амилах зуураа

	Салхин тийрэнгийн эргүүлгээс гарна... 

	 

	гэсэнд хүү:

	— За, ээжээ

	Захисны тань ойлголоо

	Заавал биелүүлнэ

	Замдаа одоо гаръя даа 

	 

	гэжээ. Тийн Баатар хүү үлгэрийн хүлгээрээ агаарт дүүлэн хөөрч хот айл, үй түмэн адуу малын дээгүүр аймшигт Салхин тийрэнгийн харанхуй агуй тийш одов гэнэ.

	 

	5. АЯН ЗАМД

	Баатар хүү замдаа Монголжин ээжийн захиас үгийг л амандаа давтан явлаа.

	 

	Зангидаагүй утасны таслаагүй учиг

	Загал морины баруун туурайд бий

	Түүнийг онож харвавал утас зангилагдан

	Түргэн зуур найман морь амилна

	Сайхан хүлгүүд минь амилмагцаа

	Салхин тийрэнгийн эргүүлгээс гарна

	Монголжин ээжийнхээ захиасыг биелүүлж

	Морьдыг амилуулаад авчирч өгье

	Хараал идсэн Тийрэнгийн агуйг

	Хадаар таглаж, гамшгийн амыг хаая...

	 

	Бүүвэйбаатарыг ийнхүү дуулж явахад хот айлынхан цөм гаднаа гараад цай сүүнийхээ дээжийг өргөн үдэж байв.

	 

	6. ТИЙРЭН ГЭЖ ХЭН БЭ?

	Эхлээд хүү агуй доторхыг тандан ажиглалаа. Бүүвэйбаатар агуйд шуудхан давхиад орчихсонгүй, дотор нь юу байгааг сайтар ажиглалаа. Тийрэн унтаж байв гэнэ. Хийгээр дүүрсэн асар том гэдсээ түнхэлзүүлэн амьсгалах бүрд сахал нь хийсэж, амьсгаагаа дотогш татахад агуйн гаднаас элдэв хог новш хамсан аймаар халуун агаар урсан орж, амьсгаагаа үлээн гаргахад доторх зүйлс хурайлан бужигнаж байх юм гэнэ. Монголжин ээжийн урласан «Жаргалын найман морь»-оор тэр орныхоо арыг чимэглэжээ. Тэгтэл гэнэт их салхи дэгдлээ. Салхин тийрэн гүн нойрноос сэрэхийн өмнө хурааж хуримтлуулсан амьсгаагаа гадагш хүчлэн үлээж, бас гаднын бүх агаарыг сорон татаж эхлэв гэдгийг Бүүвэйбаатар мэджээ. Тэр эгээтэй л хийсчихсэнгүй. Харвал агуйн амаар элдэв дээдийн өвс ургамал, уранхай навсархай цаас, даавууны өөдөс эргэлдээд нөгөө «Жаргалын найман морь» ч харагдах аргагүй. Хав харанхуй болж орхилоо. Агуйн амаар хаа нэгтэйгээс алдагдсан бүрх малгайнууд дунгуйлдан орсоор байв.

	 

	7. ТИЙРЭН УНТДАГ, БАС ЗҮҮДЭЛДЭГ ГЭНЭ

	Хийлсээр асар том гүзээ мэт аймаар цүндгэр гэдэстэй атал зураас шиг онигор нүдтэй, цүлхийсэн хацартай, дарвайсан амтай. Тийрэн газрын хөрсийг урвуулан энд тэндгүй хуй тоос босгон хурдалж, зүсэн зүйлийн хог цуглуулахдаа сульдаж ядраад ирэхээрээ агуйнхаа хоймрын хавтгай чулуун орон дээр нэг хэсэг унтчихдаг, тэгж унтахаараа хөгийн юм зүүдэлдэг гэнэ.

	Энэ өдөр ч унтаад өгчээ. Гадаа дулаахан байсан учир бие нь нозоороод хөл нь хүндэрсэнгүй юм санж. Тийнхүү унтаж хэвтэхдээ зүүдэлж гэнэ. «Агуйнаасаа гармагц Улаан тойрмоор ороод тэндхийн өнгөн хөрснөөс хаман авч, асар том, лут хүчтэй хуй босгон ойролцоо орших хот айлын хоёр гэрийг дайран онхолдуулав. Улмаар хана унийг нь хэмхчин, цагаан бүрээсийг нь хийсгэн агуйдаа авчрав» гэж зүүдэлжээ. Тэгээд зүүдэндээ итгэн инээд алдсаар агуйнаасаа гарав гэнэ.

	 

	8. ТИЙРЭН СЭРЭВ, ТУЛАЛДААН ЭХЛЭВ

	Тийрэн сэжиг авчээ. Агуйгаас хөөрөгдөх салхи улам ширүүсэв. Хүү хүлэг морьтойгоо хуй салхины эсрэг тэмцлээ. Тийрэнг үлээхэд арагшаа хийсэж, сороход агуйн ам руу орон алдан байв гэнэ. Бүүвэйбаатар ийм хүчтэй салхитай урьд өмнө учирч байсангүй. Тэр нэг арга сүвэгчлэн бодов.

	«Хэд хэдэн сум угсраагаар тавьж агуйн амсрын хадыг хавируулан харвавал тал тал тийш оч үсрэн ойр хавийн хуурай өвс ургамалд гал авалцана. Түүнээс халуун дулаан нөөлөг үүсэн улмаар агуйн дотор урсан орж омогт муу салхин тийрэнг нам унтуулна. Тэгэхээр нь зорилгоо биелүүлнэ» хэмээн хүү боджээ.

	Бүүвэйбаатар олон сум угсруулан тавилаа. Хад хавирсан сумнаас очнууд цацран үнэхээр гангийн наранд хатсан борог, шарилж уул өвс мэт дүрэлзэн их нөөлөг буй болголоо. Салхи гэгч эхлээд галыг хөөрөгдөх ид шидтэй боловч эцэстээ тэрхүү галын илчинд сульдан сөхөрч унадгийг хүү мэддэг юм санж.

	Агуйн дотор ажин түжин болов. Хуурай өвс хагданд авалцсан түймрийн нурмаас утаа суунаглан хөөрсөөр алгуур замхрахад тэнгэр ч цэлмэв.

	Одоо агуйн доторх юм бүхэн тод харагдах боллоо. Тийрэн халуун нөөлөгт нам цохиулан мөнөөхөн чулуун орон дээрээ унтаад өгчээ. Орны нь ард «Жаргалын найман морь» өлгөөтэй харагдана.

	 

	9. «ЖАРГАЛЫН НАЙМАН МОРЬ» АМИЛАВ

	Зангидаагүй утасны таслаагүй учиг

	Загал морины баруун туурайд бий

	Түүнийг онож харвавал утас зангилагдан

	Түргэн зуур найман морь амилна.

	Сайхан морьд амилмагцаа

	Салхин тийрэнгийн эргүүлгээс гарна...

	 

	Бүүвэйбаатар загал морины баруун туурайг ониллоо. Түүний нүдэнд үнэхээр бяцхан учиг утас унжиж байгаа нь тод харагджээ. Тийнхүү Бүүвэйбаатарыг сумаа тавиад нумаа суллаж амжаагүй байтал «Жаргалын найман морь» тэр даруй амилан, дор бүртээ хангинатал үүрсэн, хад цавчлан харайцгаав гэнэ. Улмаар омголон догшин хүлгүүд гал цахилуулсан ган туурайгаараа хадан орон дээрээ ухаан сэхээгүй унтаж хэвтээ Тийрэнг няц гишгэлэн агуйн ам тийш пижигнэтэл давхилдсаар гарч ирлээ. Морьдын хөлөөр агуйн амны хад асга хэмхрэн яйрч эхлэв гэнэ. Агуйн ам хаагдан битүүрчээ.

	Монголжин ээж хот айлын цаадтай орших уулын амны агуй тийш хараа үл салган байх агшинд Бүүвэйбаатар хүү «Жаргалын найман морьдын» төлөө санаа зовнисоор байлаа. Ээж тэнгэр нүргэлэх мэт их чимээг сонсож, тэндээс тэсрэн бургилах их тоосыг ч харж байжээ. Тэгтэл агуйн чигтэйгээс тарны морьд эргэх адил бөөн тоос босож дундаас нь омголон хүлгүүд сугаран гарч ирсэн нь Жаргалын найман морь, Бүүвэйбаатар хүүгийн хүлэг болохыг ялган таниад ээж тосон гүйлээ.

	Өөдөөсөө гар алдлан гүйж яваа Монголжин ээжийг ч хүү харжээ. Тэр:

	 

	Монголжин ээж Таны захисныг биелүүлж

	Морьдыг амилуулаад авчирч явна шүү

	Хараал идсэн Салхин тийрэнгийн агуйг

	Хадаар таглаж аюулын амыг хаалаа шүү 

	 

	хэмээн цог золбоотой дуулж явлаа. Хот айлынхан аюул гамшиг тарьдаг агуйн амыг таглаж, айдас түгшүүрт Салхин тийрэнг дарсан ач буянтай хүүд баяр хүргэн цай сүүний дээжээ өргөн байв гэнэ.


БОЛЖМОР

	Бор борхон болжмор

	Босон суун жиргэнэ 

	(Монгол ардын дуу)

	 

	Манай цонхны харалдаа салаа мөчрөө дэлгэсэн үзэсгэлэнтэй том улиас байдаг. Түүний сүрлэг сайхныг хүмүүс төдийгүй янз бүрийн шувууд ихэд сонирхон шаагилдахаас гадна жижигхэн болжморууд бүр их шохоорхож байх шиг санагдана. Энэ сайхан улиасыг манай өвөө, эмээ хоёр цэл залуудаа, олоон жилийн өмнө тарьж, ургуулах гэж бараг хоёр жил ихэд оролдсон юм гэсэн. Тэгээд ч тэр юм уу, манай аав, ээж хоёр өдөр бүр усалж тордоод л гойд элгэмсүү ханддаг юм. Өглөө гэгээ гармагц л болжморууд эхэлж дуугарна. Жив, жив жиргэж эхэлнэ. Тэдний энэ цовоо цолгин дуунаар би ч нойрноос сэрж, год үсрэн тагтан дээр гарна. Тэд ч намайг сонирхон харна. Надад их зугаатай, өдөржин хараад баймаар. Болжморууд, цэнхэр тэнгэрт хөөрөн тэртээд мандах алтан нарны туяанд сэгсгэр хөөрхөн далавчаа хурдан хурдан дэвж агаарт жиргэх нь цаанаа л нэг соньхон. Хүнд элгэмсэг хөөрхөн шувуудыг харах тусам сэтгэл баясна. Агаарт нисэж нисэж газарт буухаар доошлохдоо, ургаа модны мөчир, утасны шонгийн оройг олоод л суучихна. Тэгснээ, модны мөчир, цэцэг навч, юу ч юм нэг юм олж зуугаад ниснэ. Олсноо булаалдах мэт хойно өмнөө орж нисэлдэнэ. Түдэлгүй бас л нэг шовгор юм олж суучхаад, хүн дуурайж хууч хөөрөх мэт шулганалдана. Тэгснээ, гэнэт дэрхийн нисээд хөөцөлдөнө. Замын цаад талын байшингийн тагт дээр нэг охин гарч ирээд мөн л болжмор сонирхох мэт харж зогсоно. Тэр бид хоёрын сонирхол нэг юман дээр төвлөрч, харц маань нэг цэг дээр тусаж байгаа нь илт. Болжморууд бид хоёрыг соронз мэт татаж байгаа нь ойлгомжтой. Болжмор хөдлөхөд бид хоёр дагаад л хөдөлнө. Болжмор эвэр хошуугаа нийлүүлэн үрэх мэт болоход бид зэрэг хөхөрнө. Мөнөөх охин амаа дарж байгаад шаг шаг хөхрөх нь их адтай. Сүүлдээ өнөөх маань гэртээ ороод гарч ирэхгүй удахад би мөрөөсөж уйтгарлана.

	Өглөө оройд сэрүүсээд улиасны маань навч шарлан унаж эхлэхэд болжморууд маань ч бээвийчих шиг санагдах боллоо. Тэд маань, нар хөөртөл модны мөчирт бээвийн сууж байснаа, халуун агаар үлээмэгц дэрхийн нисэж хөөцөлдөн наадна. Ажаад байхад тэдний маань нисэх нь багасаад, бэгцийн суух нь ихэссэн шиг заримдаа бодогдоно.

	Нэгэн өглөө нойрноос сэрэхэд болжморын дуу ч гарахгүй, дүлий дүнсгэр болчихсон шиг санагдсан нь цас нэвсийн орсноос болжээ. Болжморуудын өд сөд нь өрвийн бэгцийж байх нь өрөвдөлтэй харагдлаа. Нөгөө охин ч тагт дээрээ гараад ирлээ. Түүний байдал болжморуудыг өрөвдөж байгаа янзтай ширтэнэ. Тэр бээр, хоёр гараараа амаа хороолж, уур савсуулан “Би гарлаа. Хоёулаа уулзъя” гэж хашхирч байна. Би гараад гүйв. Нөгөө охин ч хүрээд ирлээ. Тэр бээр шууд л “Энэ хоёр болжмор их даарч байна. Хоёулаа дулаан үүр засаж өгье” гэхэд нь дуртай дэмжлээ. Уг нь тэр хоёр болжморыг би өөрийн өмч мэт боддог байсан юм. Тэгсэн чинь тэр охин бас тэр хоёрыг өөрийн юм шиг хайрладаг юм байна. Ийм сайхан сэтгэлийг дэмжилгүй яах вэ. Юугаар, яаж үүр барихаа тохироод бид хоёр ээж аавд хэлсэнд тэд тусалъя гээд ажилдаа орлоо. Нимгэн мод, цаасан хайрцаг олж эвлүүлээд, цонхтой, будаа, ус мэтийг хийх тавиуртай, дулаахан хайрцаг мэт үүр хийгээд модны мөчирт бэхлэн тогтоолоо. Хоёр өдөр оролдсоны дараа бид хоёр санасандаа хүрч үүр засаад, будаа, талхны үртэс мэт идэх уух юм тавьчхаад, баяр хөөртэй харьцгаав. Ануухай охин маань ч баяртай гэрээдээ гүйв. Миний хувьд энэ өвөл ч болжморууд минь дулаан өвөлжинө. Миний үүрэг зөвхөн будаа тавьж өгөх юм шиг л бодогдоно. Санаа сэтгэл сайхан болжээ. Би гэртээ ороод үүрээ харав. Хоёр болжмор хайрцгийн дэргэд ирчихсэн, жаахан айгаад ойртохгүй, энд тэнд нь нисэж, буугаад л цэрвээд байгаа янзтай харагдана. Тэдэнд, наадах чинь яах ч үгүй, орж дулаан бай гэж хэллээ ч хэл мэдэх биш. Дэмий л ажиглаж байлаа. Болжмор ч нэг ойртож, нэг холдон, гайхсан янзтай л байна. Нэг харсан чинь, амьтан юм гэсэндээ, зөнгөөрөө мэдэв бололтой, ойртож очоод будаа тоншиж эхлэв. Тэгсхийгээд дасаж байгаа бололтой. Үүрэндээ шагайж байна. Нэг нь хайрцагт ороод их хурдан гарлаа. Нөгөөх нь толгойгоо оруулснаа дорхноо эргэж харагдана. Тэгсхийгээд өөрсдөдөө барьжээ гэдгийг мэдээд авах ч шиг, баярлаж ч байх шиг. Сүүлдээ нэг их айж цочихоо больж ч байх шиг. Хоёр гурав хоноход тэд үүрэндээ дасаад, бид гэртээ шууд ордог шиг орж гардаг боллоо. Ер нь тун идээшлэгтэй байх шиг. Ануухайд ч бас тэгж бодогдсон гэнэ. Цас нэмж ороод, хүйтэн болсон ч болжморт санаа зовохгүй боллоо. Өглөө босоод харахад мань хоёр орон гэртээ эзэн мэт гарч ороод их хөөрхөн харагдана. Бид хоёрыг мод өөд асаад будаа тавьж өгөхөд айж цочихоо болиод, сүүлдээ бүр даслаа. Будаа хайрцагт тавихыг хүлээлгүй алган дээрээс аваад идчихдэг болов. Толгой, мөрөн дээр хээвнэг суугаад тоншино. Өдрөөс өдөрт өөриймсөг болохоор нь бид хоёр аяндаа даслаа.

	 

	Өөдөсхөн жаахан болжморууд

	Өвөлдөө айлтгүй дулаан боллоо.

	Ануухай бид хоёртой

	Анд найзууд боллоо... 

	 

	гэсэн мөрүүд нүдэнд харагдаад байх боллоо. Ануухай болжморуудаа хараад хөөрөн дэгдэнэ. Би бол циркийн амьтан сургагч болсон мэт санагдан пээдийнэ. Бидний үе тэнгийнхэн, бид хоёрын болжморыг харах завгүй сургууль цэцэрлэг рүүгээ гүйж харагдана. Тэд дааран гүйж байхад, бидний хоёр болжмор даарахгүй байгаа нь сэтгэлд сайхан.

	 

	* * *

	 

	Настнууд хаврын урь орж байна гэцгээх болов. Надад бол модны мөчрийн цас цавцайгаад өвөл хэвээрээ л байх шиг санагдана. Нэгэн өглөө харсан чинь ганцхан болжмор ямар нэг юм түүгээд тэрүүхэндээ бөртгөнөж байна.

	Нэг нь яачхав гэж бодоход дотор эвгүй болох шиг. Ануухайг дуудаад хэлсэнд тэрний санаа бас зовж, түгшиж байгаа гэнэ. Хоёул яаран очиж үүрийг нь өнгийвөл, нэг нь хайрцгийнхаа буланд огт хөдөлгөөнгүй, нүд нь бүлтгэнэн айсан царайтай байна. Үргээх санаатай гараа сарвагануулж, зөөлөн исгэрсэнд хөдөлсөнгүй, улам л атирах шиг болов. Тэгээд аав ээждээ л хэлэхээр шийдэв. Би ээжийг ажлаас ирэхээр нь “Нэг болжмор босохгүй үүрэндээ хэвтээд байна. Өвдсөн юм уу, яасан юм бэ, та үзэж туслаач. Өвдсөн шувуу, нохой мэт амьтны эмч гэж байдаг уу. Байдаг бол та үзүүлээч” гэж гуйв. Ээж маань, өвдөж зовсон амьтанд анхаарал тавилаа гэж баярлаж байх шиг “Яасан юм бол доо, зайлуул. Ээж нь үзье” гэв. Ээж тагт дээрээ гарч болжморын үүрийг харж байснаа “Нэгэн нь өвс мөчир зөөгөөд байх шив дээ. Талхны өөдөс, даавуу шаавуу ч байх шиг байна. Аягүй бол цаадах нь төрөх гээд энэ нь өвсөөр үүр засах гэж байж магадгүй. Өнөөхөндөө жаахан харъя” гэв. Болжмор юм зөөгөөд л, би хараад л бас тэндээс Ануухай ч ажиглаад л байлаа. Болжмор зай завгүй юм зөөсөөр. Би ээжийг ажлаас ирэхээр нь “Та өндөглөх гэж байгаа гэж яаж мэдсэн юм. Тэр чинь өвдөөд үхэх гэж байгаа ч юм уу” гэсэнд сэрдхийгээд “Нээрэн тийм дээ, зайлуул. Очиж үзье” гэв. Ээж намайг дагуулж болжморын үүрэнд очсоноо, өнгийж харангуут “Өө зайлуул өндөглөөд, өндгөө дарж байгаа янзтай. Миний хүү сайн байна, амьтны төлөө санаа тавьдаг чинь зөв. Биет хүн, хүний биеийг гэдэг үг байдаг. Миний хүү жоохон ч гэсэн, амьтны төлөө санаа зовж байгаа чинь ээжийгээ их баярлууллаа” гэв. Би баярлаад, баярласнаа Ануухайдаа бас дамжуулчихлаа. Тэгээд бид хоёр болжмороо айлгаж цочоохгүйн тулд ойртолгүй, холоос харж байхаар шийдээд сэмхэн будаа, талх ойртуулчхаад холддог боллоо. Тэгээд хэд ч хонов доо. Нэг удаа будаа тавьж байтал нэг юм дуугарах шиг болов. Сэмхэн ажвал, үсгүй, бие нь гэрэлтсэн хоёр жоохон ангаахай амаа ангалзуулан сулхан дуугарч байна. Хоол нэхэж байгаа царайтай.

	 

	Өхөөрдмөөр хөөрхөн

	Өрөвдмөөр хөөрхөн

	Өрвийсөн ангаахай

	Өөдөөс дуугарлаа... 

	 

	гэсэн үгнүүд нүдний өмнө харагдаад байх шиг болно. Жаахан холдоод харвал, хоёр болжмор зай завгүй юм зөөнө. Тэр хоёр ангаахай ч их ховдог бололтой. Юу авчирсныг нь үмхчхээд л дахиад нэхээд байх шиг. Дандаа ангалзах юм. Тэгж байгаад ангаахай нэр авсан байх шүү гэж бодохоос инээд хүрнэ. Өнөө хоёр чинь өдрөөс өдөрт том болоод, үс гэзэг ч ургаж байгаа бололтой, жийв жийв дуугаралдан тэр хавиар нэг шулганалдан шуугилддаг болов. Яваандаа тэр хавийг хөгжөөгч болов. Тэрүүгээр явсан хүн дээш өлийн заавал харна шүү! Ануухай бид хоёр ч нөгөө хоёр ангаахайд хоол болох юмс зөөж тавина. Тэд биднийг хараад жид жид гэж дуугаралдах нь баярлаж байгаа хэрэг байх. Биднийг шүгэлдэхэд үүрнээсээ гарч ирээд бүлтгэнэн харж, хошуугаа хөдөлгөнө.

	 

	* * *

	 

	Нэг өдөр тагт дээрээ гараад болжмороо харж байтал нүдний буланд нэг юм бөртгөнөх шиг болохоор нь ажиглавал, сурагч бололтой нэг жаал чавх барьчихсан болжморууд руу минь гэтэж явна. Би тэвдээд “Хөөе чи яаж байгаа юм бэ” гэж хашхирвал том болжмор нь нисээд, бага нь үүртээ орчхов, Тэгтэл нөгөө жаал над руу их ууртай аягүй муухай хараад “Чи яагаад шувуу үргээчих вэ” гэж байна. Би түүнээс айсангүй “Наадуул чинь миний шувуу. Чи тэднийг харваж болохгүй. Аав, ээждээ хэлнэ шүү” гэсэнд тоосон шинжгүй “Би чавхныхаа цэцийг шалгах гэж байхад дахиад шувуу үргээвэл, чамайг харвана шүү” гэж байгаа юм даа. Хачин хүүхэд байх юм. Би тэр шувууг хайрлаж байхад, алах гэдэг хүн бас байх юм. Би түүнийг аав ээждээ заавал хэлнэ дээ гэж бодлоо. Тэгтэл нөгөө хоёр болжмор маань тэр дүрсгүй хүүхдээр харвуулъя гэсэн шиг ойрхон модон дээр ирээд суучих юм. Би “Хөөе, та нар цаашаа. Энэ хүүхэд харвах гээд байна” гэсэнд, нөгөө жаал “Тэд чиний хэлийг сайн мэдэх байлгүй” гэж дооглон хэлээд чавхаар харваж орхив. Би “Хөөе болиоч” гэж хашхиртал, ашгүй оносонгүй. Чавхны чулуу модны мөчир онож сар хийлгэтэл шувууд маань үргэн нисэв. Нөгөө хүүхэд “Аа муу нусгай” гээд нисэж яваа тэдний араас хий харвав. Би шувуугаа оногдоогүйд баярласан боловч “Чамайг аавд хэлнэ дээ” гэж занасанд, нөгөө хүүхэд “Хэлж л байхгүй юу, чи муу” гээд над руу чавхаа чиглүүлэхэд нь би айхын ихээр айж гэрээдээ гүйв. Тэр араас “Аймхай хулчгар. Чиний муу болжморыг заавал ална даа” гэж хашхирав. Тэгэх байх шүү гэж бодохоос сэтгэл түгшчихлээ.

	Би гэртээ ороод тагт дээр гарч шувуудаа харвал, тэд үүрэндээ ирчихсэн юунаас ч айхгүй гэсэн янзтай будаа түүж харагдана. Ануухай маань ч тэндээс шувуудаа сонирхоод зогсож байгаа харагдана. Түүний сургуулийн ах нь, хүүхэд айлгадаг том биетэй хүүхэд байдаг болохоор түүгээр хэлүүлнэ гэж бодоод Ануухайг дуудсанд төдхөн хүрээд ирэв. Би бодсоноо хэлбэл, Ануухай “Би өчигдөр ахад хэлсэн чинь, тэр муусайн болжморыг алахад яадаг юм гэж байна лээ. Харин чи ахдаа хэл. Танай ах л түүнийг айлгаж чадна” гэв. Би ахаасаа айдаг болохоор хэлж чадахгүй байлаа. Ээжээс л “ахад хэлж өгөөч” гэж гуйя гэж бодоод хүлээж байтал ээж минь нэг авгайтай хамт хүрч ирэв. Тэр авгай, манай цонхны цаахна модон дээр шулганалдаж байгаа болжморуудыг харснаа, энд чинь яасан олон болжмор байдаг юм бэ гэсэнд, ээж “Манай энэ охин тэжээдэг юм” гэв. Тэгтэл авгай “Юун сайн юм бэ. Эднээс чинь нэгийг нь барьж авч цусыг нь авах юм сан...” гэтэл ээж “Хөөе чи түүгээр яах нь вэ” гэж асуув. Нөгөө авгай, манай нэг зээгийн чихээр нь хатгаад, шөнө орилоод унтуулахгүй юм. Хэчнээн эм хийлээ намддаггүй шүү. Тэгсэн нэг өвгөн, хүүхдийн чихээр хатгахад болжморын халуун цус сайн гэлээ. Хэрэг болохоор өнөөх нь олдохгүй юм. Олдсон ч амархан баригдахгүй юм аа. Гэмгүй царайлж байгаад ойртохоор л дэрхийгээд нисчихнэ. Ойр хавийн хүүхдүүдэд хэлэхээ л нэг боллоо. Барьж чадахгүй юм. Чавхтай хүүхэд бол харваад алчих юм. Уг нь амьдаар барьж аваад халуун цусыг нь дусаахад сайн гэнэ. Дахиж өвддөггүй гэнэ. Даанч амьдаар барьж чадахгүй юм. Харин танай охин тэжээдэг юм бол нэгийг бариулъя байз гэснээ над руу хараад “Миний охин эгчдээ нэг болжмор бариад өгөөрэй. Шагнана аа эгч нь” гээд цүнхээ уудлахад нь би “Чадахгүй ээ, болжмороо хүнд өгөхгүй” гээд нөгөө өрөө рүү явсанд авгай хэдэн чихэр барьчихсан хойноос ороод ирэв. Би чихрийг нь авахгүй гээд гараа ардаа бариад, толгой сэгсэрсэнд “Ав, ав. Хүн юм өгч байхад авдаг юм” гээд албаар өгөв. Би чихрийг нь аваад онгорхой цонхоор шидчихэв. Нөгөө авгай дуу алдаад “Хөөе Цэрмаа, танай энэ хүүхэд чинь хаашаа хүүхэд вэ. Чихэр өгсөнд цонхоор шидчихлээ” гэсэнд ээж үүдээр шагайгаад “Яаж байгаа юм бэ” гэхэд нь би “Энэ хүн чинь болжморуудыг минь авах гэж байна. Би өгөхгүй” гэж хашхирав.

	Айлын авгай энэ тэрхнийг ээжтэй ярьж сууснаа “Одоогийн хүүхдүүд хачин болчихжээ. Хүний үг авахгүй, хүнд хайргүй нэг л янзын болчхож. Ийм жаахан хүүхэд хүртэл нялх дүүгээ өвдөөд зовж байхад тусалъя гэж бодохгүй, нэг муу болжмор харамлаж байгаа юм даа” гэж их гомдсон янзтай хэлээд над руу нэг хялсхийснээ, хаалга чанга хаагаад гарав. Ээж “Хг, энэ чинь харин өөрөө хачин хүн байна. Нэгийг аврахын тулд нөгөөг алуулах гэж байдаг өвчтэй эд юм. Түүний чихийг эдгээчих эмч, эм зөндөө л байгаа шүү дээ” гэж үглэв. Бодвол болжмор, бид хоёрыг өмөөрч байгаа бололтой. Би болжмороо, эднээр алуулахгүй юм сан гэж элдвийг бодон арга тасарч байтал манай сургуулийн ах Жагаа гаднаас орж ирлээ. Миний баярласан нь “Тэр авгайг ахдаа хэлж, болжмороо аварна” гэж горьдсоных. Ээж аав хоёр “Хүү яагаад оройтов” гэж бараг зэрэг асуув. Ах жаахан хулгаснаа “Чимгээ багшийнхаар орсон юм аа” гэв. Ээж “Тэднийхээр сонин юу байна” гэсэнд Жагаа ах “Сониноос нэг жоохон хүүхдийнх нь чихээр хатгуулаад эдгэдэггүй гэнэ. Орилоод л байх юм. Эмчид үзүүлээд эм хийгээд эдгэхгүй юм. Болжморын цус л сайн гэнэ. Түүнийг амьдаар нь барьж өгөөч гэсэн юм” гэсэнд ээж “Пөөх. Чи тэгээд барьж өгөв үү” гэж асуув. Жагаа ах “Гүй. Тэр муу сайн чинь зугтаад баригдахгүй юм. Тэднийг барих гэж оролдож байснаа би гэнэт саналаа. Манай Хулангоо болжмор тэжээдгийг. Олон ч болсон байна лээ. Заавал амьдаар барих юм гэнэ. Маргааш л тэднээс нэгийг нь барьж аваачиж өгөхөөс” гэхэд нь би “Өгөхгүй” гэж хашхираад уйллаа. Аав “Ах нь тоглож байгаа юм. Өгөхгүй, өгөхгүй” гэв. Би этгээдэлж “Өгнөө, өгнө. Өгнө гэж байна” гэж орилов. Ээж “Хүүгийнхээ болжморыг өгүүлэхгүй ээ. Миний танил чихний сайн эмч бий. Түүнийг ээж нь аваачиж хүүхдийг нь үзүүлээд зүгээр болгочихно” гэж намайг тайтгаруулах гэж оролдов. Жагаа ах, над руу муухай хараад “За юун сүртэй юм. Чиний чих өвдөөд байвал ямар вэ. Харин юу ч болоогүй байхад чамайг ингэж орилоод байвал цөмийг нь аваачаад өгчихнө шүү” гээд цааш явав. Ээж “Гайгүй байлгүй” гэснээ над руу хараад хошуугаа цорвойлгон үнсэх гэв. Яагаад ч юм би толгойгоо сэгсрээд буруу харсанд, ээж хуруугаараа Жагаа ахын хойноос заагаад “Ээж нь аргална” гэж шивнэн намайг тэврэв. Би ээжийнхээ халуун элгэнд тэврүүлэн байхдаа “Чадахгүй дээ” гэж бодохоос нулимс аяндаа гараад байв.

	 

	* * *

	 

	Ээжийн дуугаар би нойрноос сэрлээ. Жагаа ахтай ярьж байгаа бололтой. Ээж, ах хоёрын яриаг чимээгүй чагнаархвал “Ээж нь эмч аваад Чимгээ багшийнд очно.

	Насаараа хүүхдийн эмч хийсэн нэг өвгөн бий. Түүнийг аваад очно. Түүнийг би, та нарыг бага байхад олон удаа залсан юм аа. Байшингийн шатаар өгсөж явахад нь, аль нэгэн айлд хүүхэд орилж байхад “Энэ хүүхдийн чихээр нь хатгажээ” гэхчлэн дуугаар нь оношилчихдог эмч байгаа юм. Би түүнийг аваад багшийнд чинь очъё. Миний хүү өнөөдөртөө шувуу мувуу гэлгүй, зүгээр л хичээлдээ яв” гэж их л аядуу зөөлөн хэлэх нь сонстлоо. Жагаа ах харин “Тэгээд чих нь зүгээр болохгүй бол яах юм бэ. Тэр хүүхэд үхчихвэл яах юм” гэж ширүүхэн асууж байна. Ээж бас л аргадангуй “За юу ч гэсэн миний хүү жаахан хүлээ” гэсэнд ах “Би багшид амлачихсан шүү дээ. Тэр эмч чинь зүгээр болгож чадах юм уу” гэв. Ээж “Найдвартай хүн шүү” гэж бас л аядуу зөөлөн хэлэх дуулдана. Жагаа ах “За баяртай” гэх нь явж байгаа бололтой. Би баярлаад босон харайж шууд ээж дээрээ гүйн очив. Ээж намайг тэврэн суухдаа “Их багагүй л гэмгүй амьтныг алах гэх ямар муу ёрын амьтас вэ” гээд санаа алдав. Би ээжээс “Тэд нар миний шувууг алахгүй болов уу” гэж эргэлзэн асуухад “Энэ удаа ч яах вэ, аргалж болох байх. Ээж нь, тэр эмчийг олоод, хүүхдийг эрүүл болгочихвол тэд нар заавал шувуу алах гэхгүй биз” гэж ээжийг хэлэхэд аав “Чи шалавхан явж тэр эмчийг олоод хүүхдийг нь үзүүлээд өг. Би өнөөдөр ажилд явалгүй, хүүгийнхээ шувууг давхар маналцъя” гэв. Миний баярласныг яав аа. Өөрийн мэдэлгүй хэсэг дэвхэрч хашхирав. Тэгээд аав бид хоёр гарч шувуундаа будаа, талхны үртэс тавьж өгөв. Шувууд ихэд баяртай шулганалдана. Ануухай намайг харчхаад гараа сарвагануулж харагдана. Би түүнд “Манай ах бидний шувууг алахгүй гэсэн” гэж хашхирахад тэр бас л над шиг баярлан дэвхцэж байгаа харагдана. Аав бид хоёр өдөржин л шувуугаа харуулдлаа. Ашгүй, шувуудыг маань хүүхэд айлгалгүй өнжлөө. Ээж минь оройхон хэрд баярын мишээл нүүрэндээ гэрэлтүүлсээр хүрч ирэв. Би баярлан тэврээд “Нөгөө хүүхэд нь зүгээр болов уу” гэсэнд ээж “Эмч аваачиж үзүүллээ. Эмч үзээд, хүүхдэд жин тавих, эм дусаахыг зааж өгч сайхан зөвлөлөө. Удахгүй зүгээр болно гэнэ ээ” гэв. Намайг учиргүй баярласанд ээж минь “Айлгаад байхгүй бол чиний шувууд ч баярлана даа” гэж билээ. Би тагт дээр гүйн гарч болжморуудаа харвал үүртээ орсон бололтой нам гүм байв. Хаалга дуугарахаар харвал, манай Жагаа ах ирж байна. Тэр над руу хяламхийснээ “Өнөө муу жаалын чих зүгээр болохгүй байна гэнээ. Би сая тэднийхийг дайрлаа. Өчигдрөөс илүү бархирч байх шиг. Маргааш нэг муу... өнөөдөр ядах нь ээ, сагсны тэмцээнтэй. Манайх медалийн төлөө тоглох юм. Маргааш л нэг зав гаргахаас” гээд идэж уух юм руу хошуу шургуулав. Миний дотор эвгүй болж толгой дүйрэх шиг санагдлаа. Тэгтэл ээж ахад хандан “Чи бас л гэмгүй амьтан алахыг бодоод байна уу” гэсэнд Жагаа ах “Өвчтэй хүүхдэд тусалъя л гэж бодсон юм” гээд дахиж үг сонсохгүй гэсэн шиг өрөө рүүгээ явав. Би ээжийг царайчлан харсанд хошуугаа цорвойлгоод “За яах вэ, ээж нь арга бодно оо. Миний хүү тайван бай” гэв. Ээж намайг аргадаж байна гэж бодсон боловч би жаахан тайвшраад цонхоор шувуудаа харав. Болжморуудын зарим нь модны мөчир дээр сууж, зарим нь үүрнийхээ хавиар идэх юм эрж байгаа бололтой эргэлдэн, жив жив жиргэлдэн тэрхэндээ их л жаргалтай байцгаана. Ээж минь миний дэргэд ирж тэднийг харснаа, шувуудыг өхөөрдөөд “Яасан ч хэцүү юм бэ дээ, ийм хөөрхөн амьтныг алах гэцгээх юм” гээд санаа алдан эргэв. Төдхөн ээж намайг “Одоо унтаа, миний хүү. Ээж нь нэг арга бодож байгаа. Өглөө эрт босоорой миний хүү” гэж намайг тайвшруулав. Жагаа ах сургуульдаа юм уу, эсвэл сагсны тэмцээндээ явж байгаа юм уу “За баяртай” гэж хэн нэгэнд хэлэх чимээгээр би нойрноос сэрэв. Ээж, аав хоёр маань цайгаа ууж сууснаа намайг хараад “За, миний хүү нүүр гараа угааж, хувцсаа өмс. Цэцэрлэгтээ явъя” гэв. Би цонхоор хараад “Миний шувууд яах бол” гэсэнд аав “Аав нь хүүгийнхээ шувууг харна аа” гэж билээ.

	 

	* * *

	 

	Аав, ээж хоёр намайг цэцэрлэгээс авах гээд хүрээд ирсэн байна. Нэгэн нь л авдаг хүргэдэг болохоор хоёул ирсэнд нь жаахан гайхасхийж байтал аав “Хэдүүлээ урагш явж гол дээр оччихоод харих уу. Өнөөдөр сайхан ч орой байна” гэхэд нь би баярлан дэвхцэв. Манай байшингаас өмнө хэд хэдэн байшингийн цаана Туул гол урсдаг. Өтгөн шугуйд шувууд жиргэлдэн хашхиралдаж байх нь их сонин. Би зуны цагт гол дээр олон очдог. Харин өвлийн цагт тэнд очиж үзээгүй. Хавар болж байгаа болохоор гол руу очих болсон гэж бодоод улам ч баярлав. Голд дөхөж очиход шувууд бархиралдан, зарим нь тэнгэрт нисэлдэн улам ч зугаатай. Аав нэгэн саглагар модны доор очоод дээш харан зогсов. Ээж “Тэр юу вэ” гээд дээш заав. Ажин харвал миний модон үүртэй адилхан юм харагдаж байх юм. Хэдэн болжмор дэргэд нь шулганалдаж байна. Аав “Энэ чиний шувуу биш үү” гээд инээмсэглэнэ. Харахад цөмөөрөө л миний шувууд шиг, хайрцаг нь ч мөн шиг боловч би яг мөн гэж хэлж чадахгүй гайхан байлаа. Өглөө манай гадаа байсан юмыг хэн энд авчирсан хэрэг вэ гэж бодогдоно. Шувуу нь их олон болчхоод цөмөөрөө л над руу хараад байгаа юм шиг болохоор нь “Аа мэдэхгүй адилхан ч юм шиг, үгүй ч юм шиг” гэсэнд аав ээж хоёр зэрэг хөхрөлдөв. Аав, ээж хоёр шувууны үүрт баахан будаа цацлаа. Тэр хавийн болжморууд бужигналдав. Тагтаанууд ч нисэн ирж будаа булаацалдав. Болжморууд тэднээс айдаг юм байна. Би:

	— Ээжээ, бид нар өдөр болгон будаа авчирч өгөх үү, эдэнд... гэж асуусанд ээж инээгээд,

	— Тийм завтай хүн олдохгүй биз. Чи цэцэрлэгтээ, бид хоёр ажилдаа, ах нь сургуульдаа явчихна гэхээр би сандран “Хөөе, Жагаа ахад хэлж болохгүй” гэсэнд ээж аав хоёр зэрэг шахуу “Түүнд хэлэхгүй ээ” гэв. Аав “Хүүгийнхээ шувууг улсын хамгаалалттай дархан цаазтай энэ амгалан газар авчрах гэж аав нь бас л нэг өдрийн чөлөө авлаа шүү дээ” гээд инээв. Ээж бас “Ээж нь эмчид очсон чинь хүүгийнхээ л шувууг аврах гэсэн хэрэг гэдгийг миний хүү ойлгосон байлгүй” гэхэд нь би “Өнөө жаалын чих зүгээр болсон уу” гэж асуув. Ээж минь инээгээд “Тэр эмч бол тэр зэргийн өвчнийг гаргах хүн биш” гэсэнд миний баяр хөдлөөд “Ээ ашгүй” гэж хэлээд хашхиран гүймээр санагдав. Намайг баярлан дэвхэцсэнд шувуунууд үргэн нар тунаран мэлтгэнэсэн цэв цэнхэр тэнгэрт нисэлдэж янз бүрийн дуугаар бархиран шуугилдав. Аав дээш тэнгэр өөд өлийн хараад “За харьцгаах уу даа” гээд хөдлөв. Би ээж аавыгаа дагаад харьж явахдаа “Тэд миний шувууг алж чадахгүй” гэж их бардам бодож явлаа. Тэгтэл будаа өгөхгүй бол шувуунууд өлсөөд үхчихнэ. Тэгэхээр би яаж будаа авчирч өгөх билээ гэж бодогдов.

	— Ээжээ эдэнд будаа яаж өгөх вэ гэсэнд, ээж инээгээд,

	— Эдэнд будаа бараг хэрэггүй биз дээ. Энд чинь модны үр жимс зөндөө хоол байна. Энд чинь хүн амьтан ирээд байхгүй бүр ч амгалан газар байна гэв.

	Миний санаа амарч бүр их сайхан боллоо. Үүнийгээ Ануухайдаа хэлье гэж бодохоос хөл хөнгөрч улам яарав.

	 

	* * *

	 

	Ээж “Миний хүү босоо. Цэцэрлэгтээ явах чинь дөхөж байна” гэх чимээгээр би сэрлээ. Уг нь би сэрүүт, цонхоор шувуудаа хардаг байсан юм. Өнөөдөр харах юм байхгүй. Бондгорхон болжморууд маань ойд байгаа.

	Өдийд түрүүч нь модны мөчир дээр суучихсан жиргэлдэж байгаа байх даа гэж бодогдоно. За юу ч гэсэн шувуу байсан модоо нэг харчихъя гэж бодоод цонхоор шагайвал, юу вэ дээ, өнөө хэдэн болжмор чинь ирчихсэн над руу хараад бүлтгэнэн жиргэлдэж харагдав. Одоо яах билээ. Өнөөх чавхтай хүүхэд, бас Жагаа ах харчихна даа гэхээс зүрх түгшив. Ээж дээрээ очоод “Өнөөдүүл чинь буцаад ирчхэж. Одоо яах билээ” гэж чихэнд нь шивнэсэнд ээж их л тайван “Айлын хүүхэд зүгээр болсон гэнэ лээ. Одоо эднийг алах хэрэгцээ байхгүй байлгүй дээ. Миний хүү тайван бай” гээд намайг их шуналтай үнсэв. Нээрэн, эднийг алах хэрэгцээ байхгүй болсон юм болов уу! Тийм бол тун сайн байна гэж бодогдовч зүрх түг түг хийв.

